
ᑲᓃᑎᐊᓐ ᔨᐅᑯᕌᕕᒃᑯᑦ ᓄᓇᖖᒍᐊᓕᕆᔨᖏᑦ
ᐊᑐᖅᑕᐅᓕᕐᓂᖏᑦ ᐃᓕᓐᓂᐊᕐᕕᖕᒥ

ᑎᑎᕋᖅᑕᐅᓯᒪᔪᑦ	 ᐃᓄᐃᑦ	ᖃᐅᔨᒪᔭᑐᖃᖏᑦ	
ᐅᖃᓕᒫᒐᐃᑦ	 	 ᔮᓄᐊᕆ/ᕕᑉᕈᐊᕆ	2016	

ᐃᓕᓐᓂᐊᖅᑐᑦ	ᕿᒥᕐᕈᑎᓪᓗᒋᑦ	ᐅᓂᒃᑳᓕᐊᖑᓯᒪᔪᓂ	ᐊᔾᔨᓕᐅᖅᑕᐅᓯᒪᔪᖁᑎᓂᒃ,	ᑕᐃᒪᓗ	ᐊᑕᐅᑦᓯᒥᒃ	ᐊᔾᔨᒥᒃ	ᓂᕈᐊᖅᖠᓯᒪᓕᕐᓗᑎᒃ	
ᖃᐅᔨᓴᖅᑎᓕᕐᓂᐊᕐᓗᒋᑦ	ᒪᑯᓂᖓ	ᓄᓇᒧᑦ	ᐃᓱᒪᔾᔪᓯᕆᔭᐅᕙᒃᑐᓂᒃ:	

• ᐃᓂᖅᑯᕐᑐᓂᕆᔭᖓᓄᑦ ᓇᓗᓇᐃᔭᐅᑎᖏᑦ –	ᖃᐅᔨᒋᐊᕐᓗᒋᑦ	ᓄᓇᐅᑉ	ᐅᕝᕙᓘᓐᓃᑦ	ᐊᕕᒃᑐᖅᓯᒪᓂᕆᔭᐅᔪᑉ	ᖃᓄᖅ	
ᐱᒻᒪᕆᐅᔫᓂᖓᑕ	

• ᐋᖅᑭᐅᒪᓂᕆᔭᐅᔪᑦ ᑕᐅᑦᑐᖏᑕ ᐊᒻᒪᓗ ᖃᓄᐃᓕᖓᓐᓂᐅᓕᖅᓯᒪᓂᖏᑦ	–	ᖃᓄᐃᓐᓂᖏᑎᒍᑦ	ᐊᔾᔨᒌᕐᓚᕐᓂᕆᔭᐅᔪᓂᒃ	
ᐅᕝᕙᓘᓐᓃᑦ	ᑖᔅᓱᒧᖓᑦᓴᐃᓐᓇᖅ	ᐋᖅᑭᐅᒪᓂᐅᔪᓂᒃ	ᐃᓕᑕᖅᓯᓯᒪᓕᕆᐊᕐᓗᑎᒃ

• ᐊᑕᕝᕕᒋᑐᕋᐅᓐᓂᖏᑦ	–	ᖃᐅᔨᒋᐊᖅᓯᒪᓕᕐᓗᒋᑦ	ᐊᑕᕝᕕᒋᑐᕋᐅᓐᓂᖏᑦ	ᐃᓗᐊᓂ	ᐊᒻᒪᓗ	ᐊᑯᓐᓂᖏᑎᒍᑦ	ᓄᓇᐃᑦ	ᐊᒻᒪᓗ	
ᐃᓄᐃᑦ	ᑭᒃᑯᑐᐃᓐᓇᐃᑦ	ᐊᕙᑎᒋᔭᖏᓂ

•  ᓄᓇᐅᑉ ᖃᓄᐃᓐᓂᖓᓄᑦ ᐃᓱᒪᔾᔪᓯᕆᔭᐅᔪᑦ	–	ᓱᓇᓂᒃ	ᑕᑯᓐᓇᖅᐸᒻᒪᖔᑕ	ᓄᓇᓂᒃ	ᖃᐅᔨᓴᖅᑎᐅᔪᑦ	
ᖃᐅᔨᓴᐃᓂᖃᓕᕐᒪᖔᕐᒦᒃ	ᑖᔅᓱᒥᖓ	ᐊᔾᔨᓕᐅᖅᑕᐅᓯᒪᔪᒥᒃ?	

ᐃᓄᖕᓄᑦ ᓇᔪᖅᑕᐅᕙᒃᓯᒪᓪᓗᑎᒃ ᓄᓇᐃᑦ
ᐃᓄᐃᑦ ᓇᔪᖃᑦᑕᖅᓯᒪᔭᖏᑦ, 
ᐅᐊᔭᕐᕕᒋᖃᑦᑕᖅᓯᒪᔭᖏᑦ, 
ᐊᖑᓇᓱᐊᕆᐊᕐᕕᒋᕙᒃᑕᖏᑦ, 
ᐃᖃᓪᓕᕿᕝᕕᒋᕙᒃᑕᖏᑦ. 

ᓄᓇ ᐊᕙᑎᖓ
ᖃᓄᖅ ᐃᓄᐃᑦ ᐊᒃᑐᖅᑕᐅᓯᒪᕙᖕᓂᖏ 

ᓄᓇᐅᑉ ᐊᕙᑎᖓᓂᑦ 

ᓄᓇᐅᑉ ᖃᓄᐃᑦᑑᓂᖓ
ᓯᓚ, ᓄᓇᐅᑉ ᑕᐅᑦᑐᖓ ᐊᒻᒪᓗ ᐊᕙᑎᒋᔭᖓ 

ᑖᒃᑯᐊ ᐅᓂᒃᑳᓕᐊᖑᓯᒪᔪᑦ ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᐱᔾᔪᑎᖃᖅᑐᑎᒃ	ᐅᖃᐅᓯᕆᔭᐅᓯᒪᔪᓂᒃ	ᓄᓇᓕᕆᓂᕐᒧᑦ	
ᐃᓱᒪᒋᔭᐅᔪᓂᒃ	ᐃᑲᔪᕈᑎᐅᔪᓐᓇᖅᑐᑎᒃ	ᐃᓕᓐᓂᐊᖅᑐᑦ	ᑐᑭᓯᐅᒪᓕᖅᐹᓪᓕᖁᓪᓗᒋᑦ	ᐅᑭᐅᖅᑕᖅᑐᒧᑦ	ᐱᔾᔪᑎᖃᖅᑐᓂᒃ.	ᐊᑐᕐᓗᓂ	
ᑖᒃᑯᓂᖓ	ᐅᓂᒃᑳᕆᔭᐅᓯᒪᔪᓂᒃ,	ᐅᕝᕙᓘᓐᓃᑦ	ᐃᓚᖓᓂᒃ	ᐅᖃᖅᑕᐅᓯᒪᔪᓂᒃ,	ᐃᓕᓐᓂᐊᖅᑐᐃᑦ	ᐊᔾᔨᒌᖖᒋᐅᖅᑐᓂᒃ	ᓄᓇᓕᕆᓂᕐᒧᑦ	
ᐃᓱᒪᒋᔭᐅᔪᓂᒃ	ᖃᐅᔨᒋᐊᖅᓯᒪᓕᕈᓐᓇᕐᓂᐊᕐᒪᑕ.	ᐃᓕᓐᓂᐊᖅᑐᓂᒃ	ᐃᑲᔪᖅᓯᓯᒪᓂᖃᖅᐳᑦ	ᓇᓗᓇᐃᖅᓯᒋᐊᖅᓯᒪᕙᖁᓪᓗᒋᑦ	
ᐅᖃᕈᓯᐅᕙᒃᑐᓂᒃ,	ᐅᖃᖅᑕᐅᓯᒪᔪᓂᒃ	ᐊᒻᒪᓗ	ᓄᓇᓕᕆᓂᕐᒧᑦ	ᐃᓱᒪᓐᓂᓯᐅᕙᒃᑐᓂᒃ	ᐅᖃᓕᒫᖅᐸᓪᓕᐊᓂᕐᒥᓐᓂ	ᐅᓂᒃᑳᓕᐊᖑᓯᒪᔪᓂᒃ	
ᐊᒻᒪᓗ	ᐃᓱᒪᔾᔪᓯᕆᔭᒥᓐᓂᒃ	ᐋᖅᑭᒃᓱᐃᕙᓪᓕᐊᓕᖁᓪᓗᒋᑦ	ᑎᑎᕋᖅᐸᓪᓕᐊᓂᕐᒥᒃᑎᒍᑦ	ᑕᒪᒃᑯᓂᖓ	ᑐᑭᒋᔭᐅᑎᑕᐅᔪᓂᒃ	ᐊᑖᓄᑦ	
ᐱᖓᓲᓪᓗᑎᒃ	ᐊᔾᔨᒌᖖᒋᐅᖅᑐᑎᒃ	



cangeoeducation.ca

ᑕᓪᓕᒪᑎᒍᑦ (5) ᑖᒃᑯᓂᐊ ᐅᓂᒃᑳᓕᐊᖑᓯᒪᔪᑦ ᐊᑐᖅᑕᐅᔪᓐᓇᕐᓂᖃᖅᐳᑦ ᐃᓕᓐᓂᐊᖅᑐᖁᑎᒋᔭᕐᓂᒃ ᓄᓇᒧᑦ ᐱᔾᔪᑎᖃᖅᑐᓄᑦ 
ᐃᓱᒪᒃᓴᖅᓯᐅᓕᖁᓪᓗᒋᑦ: 
1.	 ᐱᓕᕆᐊᖃᖃᑎᒌᓕᖅᓯᒪᓗᑎᒃ	ᐊᒻᒪᓗ	ᐊᒥᖅᑲᖃᑎᒌᒃᑎᑦᑎᓕᕐᓂᖅ:	ᐃᓕᓐᓂᐊᖅᑐᖁᑎᑎᑦ	ᐃᓱᒪᒃᓴᖅᓯᐅᖃᑎᒌᖁᓗᒋᑦ	

ᖃᐅᔨᒪᓂᕆᔭᒥᓐᓂᒃ	ᐱᐅᓯᑐᖃᒃᑯᑦ	ᐊᒻᒪᓗ	ᐅᓪᓗᒥᐅᓕᖅᑐᒥ	ᖃᐅᔨᒪᔭᐅᔪᑐᖃᕐᓂᒃ	ᖃᐅᔨᒪᔭᐅᓕᖅᑐᓂᒃᓗ.	ᓱᓇᓂᒃ	
ᑐᑭᓯᐅᒪᓕᕆᐊᒃᑲᓐᓂᕈᒪᕙᑦ?	ᓱᓇᐅᕙᑦ	ᖃᐅᔨᒪᓂᕆᔭᖏᑦ	ᐅᕝᕙᓘᓐᓃᑦ	ᐊᔪᖖᒋᓐᓂᕆᔭᖏᑦ	ᐃᓕᓐᓂᐊᖅᑐᖁᑎᕕᑦ	
ᐊᑐᖅᐸᒃᑕᖏᑦ	ᑎᒍᔭᐅᓯᒪᓕᓚᐅᖅᑐᑎᒃ	ᓯᕗᓕᕕᓂᑐᖃᕆᔭᒥᓐᓂᑦ	(ᓲᕐᓗ	ᓇᓗᓇᐃᖅᓯᓯᒪᓕᖅᐸᓐᓂᕐᒧᑦ	
ᐃᖃᓗᒃᑕᖃᑦᑎᐊᕐᓂᐅᔪᓂᒃ,	ᐃᓚᒌᖑᔪᓂᑦ	ᑭᓯᐊᓂ	ᖃᐅᔨᒪᔭᐅᓪᓗᑎᒃ	ᓂᕆᔭᒃᓴᓕᐊᖑᕙᒃᑐᓂᒃ,	ᐱᐅᓯᑐᖃᖅ	ᒪᓕᒃᓗᒍ	
ᐊᖑᓇᓱᐊᕈᓯᐅᕙᒃᑐᓄᑦ,	ᐃᓄᐃᓐᓇᖅᑐᑦ	ᐅᖃᕈᓯᐅᕙᒃᑐᓂᒃ)?

2.	 ᐃᓕᓐᓂᐊᕐᕕᖕᒧᐊᖅᑎᑦᑎᓯᒪᓗᑎᑦ	ᐃᓄᑐᖃᕆᔭᐅᔪᒥᒃ.	ᐃᓄᑐᖃᐃᑦ	ᖃᐅᔨᒪᓂᕆᔭᒥᓐᓂᒃ,	ᐊᔪᖖᖏᓐᓂᕆᔭᒥᓐᓂᒃ,	
ᐊᒻᒪᓗ	ᓯᓚᑐᓂᕆᔭᒥᓐᓂᒃ	ᐊᒥᖅᑲᖃᑎᖃᕈᓐᓇᕐᒪᑕ	ᐱᓯᒪᓕᓚᐅᑕᒥᓐᓂᒃ	ᑕᐃᔅᓱᒪᓂᑐᖃᒻᒪᕆᒃ	ᐃᓅᖃᑎᒌᒃᑐᓂᑦ	
ᐃᓅᖃᑎᒌᒃᑐᓄᑦ	ᑐᓂᔭᐅᕙᓪᓕᐊᖃᑦᑕᖅᓯᒪᓕᖅᑐᓂᒃ	ᐊᒥᓱᑲᓪᓚᐅᓕᖅᑐᓄᑦ	ᐅᑭᐅᒐᔭᓐᓄᑦ.	ᐅᓇ	
ᑕᕐᕈᔭᒐᔅᓴᓕᐊᖑᓯᒪᔪᖅ	ᑕᑯᓐᓇᒍᐅᑎᓪᓗᒍ:	[youtube.com/watch?v=0YCxBxU6Jmw]	ᐃᓕᓐᓂᐊᖅᑐᖁᑎᒋᔭᕐᓄᑦ	
ᓯᕗᕐᖓᓂ	ᑐᑭᓯᐅᒪᓕᖅᐹᓪᓕᖁᓪᓗᒋᑦ	ᖃᓄᖅ	ᐱᒻᒪᕆᐅᑎᒋᓂᖏᑕ	ᐃᓄᐃᑦ	ᖃᐅᔨᒪᔭᑐᖃᖏᑦ	
ᓇᓂᓯᓯᒪᓕᓚᐅᕐᓂᕐᒥᓐᓄᑦ	ᐅᒥᐊᕐᔪᐊᕕᓂᑐᖃᕐᒥᒃ	ᑕᐃᔭᐅᓪᓗᓂ	ᕼᐃᔅᐃᒻᐃᔅ	ᐃᕆᐸᔅ	(HMS	Erebus).	ᐊᓯᖏᓂᒃᑕᐅᖅ	
ᐃᓱᒪᒋᔭᐅᔪᓂᒃ	ᐃᓚᖃᖅᑎᓯᒪᓗᒋᑦ	ᑐᖖᒐᓱᒃᑎᑦᑎᓂᐊᕐᓂᕐᒥ	ᐃᓄᑐᖃᕆᔭᐅᔪᒥᒃ:	ᐅᓪᓗᕈᒥᑕᖃᑎᒌᒃᑎᑦᑎᓗᑎᒃ,	
ᐃᓄᐃᑦ	ᓂᕿᒋᕙᒃᑕᖏᓂᒃ	ᐃᓚᖃᖅᑎᓪᓗᒋᑦ	ᐅᕝᕙᓘᓐᓃᑦ	ᐃᓕᓐᓂᐊᖅᑐᑦ	ᓄᓇᓕᐅᔪᒥ	ᓄᓇᓕᐊᖃᑎᒌᒃᑎᑕᐅᓗᑎᒃ	
ᐱᐅᓯᑐᖃᒥᓐᓂ	ᐊᑐᖅᑕᐅᕙᒃᑐᕕᓂᑐᖃᖃᕐᕕᒻᒧᑦ	ᐊᒻᒪᓗ	ᐃᑦᓴᕐᓂᑕᑐᖃᖃᕐᕕᐅᔪᒧᑦ	ᓄᓇᒥ.	

3. ᑳᓃᑎᐊᓐ	ᔨᐅᑯᕌᕕᒃᑯᑦ	ᐅᑭᐅᖅᑕᖅᑐᓂ	ᐋᖅᑭᒃᓱᐊᖑᓯᒪᓪᓗᑎᒃ	ᓄᓇᖖᒍᐊᖁᑎᖓᓐᓂᒃ		ᐊᑐᕐᓗᓯ	ᐊᑐᐊᖅᐸᓪᓕᐊᓗᒍ	
ᕼᐃᔅᐃᒻᐃᔅ	ᐃᕆᐸᔅ	ᐅᒥᐊᕐᔪᐊᑉ	ᐊᖅᑯᑎᒋᓚᐅᒑᓂᒃ	ᐅᖅᕼᐅᖅᑑᖅ,	ᓄᓇᕗᒻᒧᑦ.	ᓇᓂᓴᖅ	ᐅᖅᕼᐅᖅᑑᑉ	ᓄᓇᓕᖓ	
ᐃᑉᐸ	ᓄᓇᓕᒋᔭᕐᓂᑦ?	ᓇᓗᓇᐃᔭᐅᕐᓗᒋᑦ	ᐊᖏᔫᑎᐅᓪᓗᑎᒃ	ᑕᕆᐅᕐᔪᐊᑦ,	ᑲᖏᖅᖢᐃᑦ,	ᓄᓇᕐᔪᐊᕆᔭᐅᔪᑦ,	ᐊᒻᒪᓗ	
ᕿᑭᖅᑕᐃᑦ	ᐊᖅᑯᑎᒋᕙᓪᓕᐊᓚᐅᖅᑕᖏᓂ	ᐅᒥᐊᕐᔪᐊᑉ.	ᓄᓇᖖᒍᐊᑎᒍᑦ	ᓱᓇᐅᕙᑦ	ᑕᐅᑦᑐᕆᔭᐅᓚᐅᖅᑐᑦ	ᐅᕝᕙᓘᓐᓃᑦ	
ᐊᕙᑎᒋᔭᐅᔪᒥ	ᐱᔭᕆᑐᔫᓚᐅᖅᑐᑦ	ᐅᐊᔭᕐᕕᒋᔭᐅᕙᓪᓕᐊᑎᓪᓗᒋᑦ	ᐅᒥᐊᖅᑐᕐᑎᒋᔭᐅᔪᓄᑦ	ᐊᖑᑎᓄᑦ	ᕼᐃᔅᐃᒻᐃᔅ	
ᐃᕆᐸᒻᒥ	ᑕᐅᕗᖖᒐᐅᕙᓪᓕᐊᑎᓪᓗᒋᑦ?	(ᓇᓗᓇᐃᖅᓯᒋᐊᕈᑦ:	ᐃᓱᒪᒋᓗᒋᑦ	ᐆᒪᔪᖁᑎᒋᔭᐅᔪᑦ,	ᓯᑯᐃᑦ,	ᓯᓚᐅᑉ	
ᖃᓄᐃᓐᓂᖓ,	ᐱᕈᖅᑐᐃᑦ,	ᓯᓚ.)	

4. ᐱᐅᓯᑐᖃᒃᑯᑦ	ᓄᓇᖖᒍᐊᓕᕆᓂᖅ:	ᖃᓄᖅ	ᐊᔾᔨᒌᖕᓂᕆᔭᐅᔪᓂᒃ	ᐃᓄᐃᑦ	ᖃᐅᔨᒪᔭᑐᖃᖏᑦᑕ	ᐊᒻᒪᓗ	ᓇᖕᒥᓂᖅ	
ᓯᕗᓕᕕᓂᖅᐱᑦ	ᖃᐅᔨᒪᔭᑐᖃᖏᓂᒃ	ᖃᐅᔨᒋᐊᖃᑎᒋᓗᒋᑦ.	ᖃᓄᖅ	ᐊᔾᔨᒌᖕᓂᖃᖅᐸᑦ	ᐊᒻᒪᓗ	ᐊᔾᔨᒌᖖᒋᓐᓂᖃᖅᐸᑦ	
ᐱᐅᓯᑐᖃᕆᔭᐅᔪᑦ	ᐃᓕᓐᓂᐊᖅᑐᖁᑎᖕᓂᑦ	ᐊᒻᒪᓗ	ᑕᐃᒃᑯᓇᖖᒐᑦ	ᐃᓄᐃᑦ	ᐱᐅᓯᑐᖃᕆᔭᖏᓐᓂ?	

5. ᐃᓕᓐᓂᐊᖅᑐᖁᑎᒋᔭᑎᑦ	ᐃᑲᔪᖅᑐᕐᓯᒪᓗᒋᑦ	ᓇᖕᒥᓂᖅ	ᐅᓂᒃᑳᖅᓯᒪᓕᖁᓗᒋᑦ	ᖃᓄᕐᓕ	ᖃᐅᔨᒪᓂᕆᔭᒥᓐᓂᒃ	
ᓄᑕᕋᐅᑎᓪᓗᒋᑦ	ᐱᓯᒪᓕᓚᐅᕐᓂᕐᒥᓐᓂᒃ	ᐊᒻᒪᓗ	ᖃᓄᖅ	ᖃᐅᔨᒪᓂᕆᓕᖅᑕᒥᓐᓂᒃ	ᑐᓂᓯᕙᓪᓕᐊᓕᕐᒪᖔᑕᓖ	
ᐃᓅᖃᑎᒌᓕᕈᒪᖅᑐᓄᑦ.	ᓱᓇᓂᒃ	ᑕᒪᑐᒥᖓ	ᐱᓕᕆᓂᖃᕐᑎᓪᓗᒋᑦ	ᐃᓕᑦᓯᓯᒪᓕᓚᐅᖅᐸᑦ?	ᑲᑎᓐᓂᖃᖅᑑᑎᓪᓗᒋᑦ,	
ᐋᖅᑭᒃᓱᐃᓯᒪᓕᖅᑎᓪᓗᒋᑦ	ᓄᓇᓕᐅᔪᒥ	ᑭᓇᒃᑯᑦ	ᐱᐅᓯᑐᖃᓕᕆᓂᕐᒥ	ᖃᐅᔨᒪᓂᖃᖅᑑᒻᒪᖔᑕ	
ᐊᕕᒃᑐᖅᓯᒪᓂᕆᔭᑦᓯᓐᓂᑦ.	ᐋᖅᑭᒃᓱᐃᓯᒪᓕᕐᓗᓯ	ᐃᓕᓐᓂᐊᖅᑐᐃᑦ	ᓄᓇᓕᐊᕈᔾᔭᐅᓯᒪᔪᓄᑦ	
ᐃᓚᒋᔭᐅᖃᑕᐅᓕᕐᓂᒃᓴᖏᓂᒃ	ᐱᓕᕆᐊᖃᖅᑎᐅᕙᒃᑐᓄᑦ,	ᐊᒥᖅᑲᖃᑎᖃᕐᓂᐊᕐᓗᑎᒃ	ᐃᓕᓐᓂᐊᖅᑐᐃᑦ	ᐱᐅᓯᑐᖃᓄᑦ	
ᖃᐅᔨᒪᓂᕆᓕᖅᑕᒥᓐᓂᒃ	ᓴᖅᑮᔭᖅᑐᕐᓯᒪᓂᐊᕐᓗᑎᒃ.

ᑲᓃᑎᐊᓐ ᔨᐅᑯᕌᕕᒃᑯᑦ ᓄᓇᖖᒍᐊᓕᕆᔨᖏᑦ
ᐊᑐᖅᑕᐅᓕᕐᓂᖏᑦ ᐃᓕᓐᓂᐊᕐᕕᖕᒥ

ᑎᑎᕋᖅᑕᐅᓯᒪᔪᑦ	 ᐃᓄᐃᑦ	ᖃᐅᔨᒪᔭᑐᖃᖏᑦ	
ᐅᖃᓕᒫᒐᐃᑦ	 	 ᔮᓄᐊᕆ/ᕕᑉᕈᐊᕆ	2016	

ᑕᕆᐅᑉ ᓯᑯᖓ ᐊᐅᓪᓚᕆᐊᖅᑎᓪᓗᒋᑦ 
ᖁᐊᓪᓚᕆᐅᓚᐅᕐᑐᖅ, ᓱᒃᑲᓕᔫᓪᓗᑎᒃ 
ᐃᖏᕐᕋᓯᒋᐊᕐᒪᑕ ᓄᐊᔅᕕᔅ ᐹᓯᔾᖓ 
ᐊᑐᐊᖅᐸᓪᓕᐊᒋᐊᖅᑐᓂᔾᔪᒃ 
ᓄᕗᔭᔪᒻᒪᕆᐅᓪᓗᓂ 

ᖃᓐᓂᓕᑲᐅᑎᒋᓂᐊᕐᓂᖓ ᓇᓗᓇᕋᓂ, ᑕᐅᕗᖓ 
ᓄᓇᓕᐊᕌᖓᒥᒃ ᓇᔪᖅᐸᒃᑕᑐᖃᕆᔭᒥᓐᓄᑦ 
ᑕᐃᒪᖖᒐᓂᑐᖃᒻᒪᕆᒃ ᖃᐅᔨᒪᓕᖃᑕᐅᔪᓐᓇᖁᓪᓗᑕ 
ᑕᐃᔅᓱᒪᓂᑕᑐᖃᐅᓪᓗᑎᒃ ᐃᓄᐃᑦ 
ᐅᓂᒃᑲᐅᓯᕆᕙᒃᓯᒪᔭᖓᓐᓂᒃ. 

ᑕᕝᕙᓂ ᐊᑐᕐᓂᖃᒻᒪᕆᒃᑑᓪᓗᓂ 
ᐅᐊᔭᖅᑕᐅᒐᔪᖖᒋᑦᑐᒃᑰᓕᖅᑐᑎᒃ ᐃᖏᕐᕋᓯᕗᑦ. ᑖᒃᑯᓇᓂ 
ᐅᒥᐊᓂ ᐃᑭᒪᖃᑎᒌᒃᐳᑦ ᐱᖓᓱᐃᖑᓪᓗᑎᒃ 
ᑎᒍᒥᐊᖅᑎᒋᔭᐅᔪᐃᑦ ᐅᒃᐱᕆᔭᑐᖃᕆᔭᐅᔪᓂᒃ, 
ᑐᓵᕐᕉᖏᓐᓇᐅᔭᕐᓇᖅᑐᖁᑎᐅᕙᒃᑐᓂᒃ ᑕᒫᓂᕐᒥᐅᖑᔪᓂ 
ᐅᑭᐅᖅᑕᖅᑐᒥᑦ: ᐃᓄᑐᖃᕆᔭᐅᔪᐃᑦ, 
ᐃᓄᑐᖃᕆᔭᖖᒍᓵᖅᑐᑦ ᐊᒻᒪᓗ ᒪᒃᑯᒃᑐᕆᔭᐅᔪᑦ. 
ᒪᒃᑯᒃᑐᐃᓪᓗ ᐱᔾᔪᑎᒋᓯᓪᓗᒋᑦ ᑐᓵᔪᒪᐃᓐᓇᖅᐸᒃᑐᑦ 
ᐅᓂᒃᑲᐅᓯᕆᔭᐅᕙᒃᑐᑐᖃᕐᓂᒃ ᐃᖏᕐᕋᖃᑎᒌᓕᓚᐅᕐᒪᑕ. 
ᑕᒪᓐᓇ ᐃᓚᒋᔭᐅᖃᑕᐅᒻᒪᑦ ᐱᑦᑎᐊᔪᓴᒻᒪᕆᒃᓯᒪᓪᓗᒍ, 
ᐃᓛᓐᓂᓗ ᐱᓕᕆᐊᖑᖃᑕᐅᕙᖖᒋᒐᔪᒃᑑᓪᓗᓂ 
ᐊᑭᓕᐅᑎᒃᓴᖅᑕᖃᖖᒋᑦᑐᓂ ᐱᓯᒪᓕᕈᑎᒃᓴᓂᒃ, 
ᐱᑕᖃᕈᓐᓃᑲᐅᑎᒋᔪᓐᓇᖅᑐᒥᒃ ᓯᓚᑦᑐᖅᓯᒪᓕᕐᓂᕐᒥᒃ 
ᑐᓂᔭᐅᓯᒪᓕᕐᓂᐊᕐᒥᔪᓄᑦ ᐃᓅᖃᑎᒌᓕᖅᑐᓄᑦ 
ᑕᑯᑎᑦᑎᓯᒪᓕᕐᓂᖅᑎᒍᑦ ᐃᔨᒥᓐᓄᑦ ᓇᖕᒥᓂᖅ. 

ᓗᐃ ᖃᒨᒃᑲᖅ, 56-ᓂᒃ ᐅᑭᐅᖃᕐᑐᖅ, 
ᐃᓄᑐᖃᖖᒍᓵᕐᓯᒪᔪᖅ, ᑖᔅᓱᒥᖓ 
ᐅᐊᔭᖃᑎᒌᓕᖅᑎᑦᑎᓂᕐᒥᒃ ᓴᖅᑮᔨᐅᓯᒪᒻᒪᑦ. ᐃᓅᓪᓗᓂ 
ᐊᖑᓇᓱᒃᑎᐅᕗᖅ ᐊᔾᔨᒋᖖᒋᑕᖓᒍᑦ - 
ᑕᐃᔅᓱᒪᓂᑕᑐᖃᖅᓯᐅᕐᑎᐅᓪᓗᓂ. 
ᑐᓵᑎᑕᐅᔪᒪᓪᓚᕆᒃᐸᒃᑐᖅ, ᕿᓂᖅᐸᓪᓕᐊᕙᒃᑐᓂᒋᑦ 
ᖃᓄᐃᑦᑐᕕᓂᐅᓂᕐᓄᑦ ᓄᓇᒥ ᓇᓗᓇᐃᒃᑯᑕᐅᔪᓂᒃ, 
ᑲᑎᖅᓱᐃᔨᐅᕙᓐᓂᕐᒧᑦ ᒥᑭᑦᑐᑯᓘᒐᓗᐊᓂᒃ 
ᐅᓂᒃᑲᐅᓯᒃᓴᕆᔭᐅᕙᒃᑐᓂᒃ ᐊᒻᒪᓗ ᓇᓗᓇᐃᒃᑯᑕᓂᒃ 
ᐊᒻᒪᓗ ᑲᑎᑎᖅᐸᓪᓕᐊᔭᒥᓄᑦ 
ᐃᓗᐃᒃᑲᕈᖅᑎᑕᐅᓯᒪᓕᕐᓂᒃᓴᖏᓄᑦ 

ᐋᖅᑭᒃᓱᐃᕙᓪᓕᐊᕙᒃᑑᓪᓗᓂ. 
ᐅᑭᐅᓄᑦ ᐊᒥᓲᓕᖅᑐᓄᑦ, ᐊᒥᓱᑲᓪᓚᖕᓂᒃ 

ᓈᓴᒐᔅᓴᐅᓇᑎᒃ ᐃᑲᕐᕋᖏᑎᒍ ᓯᕗᓕᕕᓂᕆᔭᒥᓂᒃ 
ᐊᒻᒪᓗ ᐃᓅᖃᑎᒋᔭᒥᓂᒃ ᓇᔫᑎᖃᖃᑦᑕᖅᓯᒪᓕᕐᐳᖅ ᑭᖕ 
ᒍᓕᐊᒻᒪ ᕿᑭᖅᑕᖓᓂ ᑎᑎᕋᖅᐸᓪᓕᐊᓪᓗᓂᒋᑦ ᐃᓄᐃᑦ 
ᐅᓂᒃᑲᐅᓯᒃᓴᕆᔭᖏᑦ ᖃᓄᓪᓚᑦᑖᖑᓚᐅᕆᐊᖏᑕ 
ᓇᓗᓇᖅᑑᓪᓗᑎᒃ, ᐊᒻᒪᓗ 
ᐊᑐᕈᒥᓇᖖᒋᑦᑐᒃᑰᕐᓂᐅᓚᐅᖅᓯᒪᔪᕕᓂᕐᓂᒃ 
ᖃᐅᔨᒪᔭᐅᖖᒋᑦᑐᓂᒃ ᐅᓂᒃᑲᐅᓯᒃᓴᕆᔭᐅᔪᓄᑦ 
ᐊᑐᖅᑕᐅᓚᐅᖅᓯᒪᔪᓂᒃ 1800 ᐅᑭᐅᖏᑦ ᐊᑐᖅᑎᓪᓗᒋᑦ, 
ᐊᑐᖅᑕᐅᓚᐅᖅᓯᒪᔪᕕᓂᕐᓄᑦ ᑕᒫᓂ 
ᓄᓇᒋᓯᒪᓕᖅᑕᒥᓄᑦ ᐃᓅᓯᓕᒫᒥᓂ: 
ᖃᓄᓪᓚᑦᑖᖑᓚᐅᖅᓯᒪᓐᓂᖅᐸ ᑕᐃᓐᓇ 
ᐃᖕᓚᓐᒥᖖᒑᖅᑐᓂ ᐅᒥᐊᕐᑐᖅᑎᐅᓚᐅᖅᓯᒪᔪᖅ ᓲᕐ ᔮᓐ 
ᕗᕋᐃᖕᒃᓕᓐ ᐅᒥᐊᖅᑐᖅᑎᓪᓗᒍ ᓄᐊᔅᕕᔅ ᐹᓯᑦᑯᑦ, 
ᑕᐃᒃᑯᓄᖓᓗ 128-ᖑᓪᓗᑎᒃ ᐊᖑᑎᓄᑦ 
ᐅᒥᐊᖅᑐᕐᑎᖁᑎᖏᓄᑦ ᐊᒻᒪᓗ ᒪᕐᕈᐃᖕᓄᑦ 
ᐅᒥᐊᕐᔪᐊᖁᑎᖏᓄᑦ ᕼᐃᔅᐃᒻᐃᔅ ᐃᕆᐸᔅ ᐊᒻᒪᓗ 
ᕼᐃᔅᐃᒻᐃᔅ ᑎᐊᕈᕐ?  

ᐃᓚᖏᑦ ᐊᐱᖅᑯᑎᐅᓯᒪᔪᓄᑦ 171 ᐅᑭᐅᑦ 
ᐊᑐᐊᓂᒃᓯᒪᓕᖅᑎᓪᓗᒋᑦ [1845-2016] 
ᑭᐅᔾᔪᑎᒃᓴᕆᔭᐅᔪᑦ ᑕᑯᒃᓴᕈᖅᓯᒪᓕᓚᐅᕐᒪᑕ ᑕᐃᒪ 
ᕗᕋᐃᖕᒃᓕᓐ ᐃᖕᓚᓐᒥᑦ ᐃᖏᕐᕋᓯᒋᐊᓚᐅᖅᓯᒪᒻᒪᑦ 
ᐅᒥᐊᕐᔪᐊᒃᑯᑦ. ᑕᒪᕐᒥᓕᒫᖅ ᐊᖑᑏᑦ 
ᑐᖁᓚᐅᖅᓯᒪᓐᓂᖅᐳᑦ, ᐃᓚᖏᑦ ᐃᓅᖃᑎᒥᓐᓂᒃ 
ᓂᕿᖃᖃᑦᑕᓕᖅᑐᕕᓂᐅᓪᓗᑎᒃ ᐅᐊᔭᕋᓱᒃᑎᓪᓗᒋᑦ ᓄᐊᔅ 
ᐊᒥᐊᕆᑲᐅᑉ ᓄᓇᕐᔪᐊᖓᓄᐊᕋᓱᒃᑐᑎᒃ 
ᐊᓐᓇᐅᒪᔾᔪᑎᒃᓴᖅᓯᐅᕋᓱᒃᑐᑎᒃ, ᐊᒥᓲᖖᒋᑦᑐᑯᓗᓐᓂᒃᓗ 
ᐃᓄᖕᓂᒃ ᐊᖑᓇᓱᒃᑎᓂᒃ 
ᐊᖅᑯᓵᕐᕕᖃᖃᑦᑕᖅᑐᕕᓂᐅᓐᓂᕐᑐᓂᒃ 
ᐅᐊᔭᖅᐸᓪᓕᐊᓂᕐᒥᓐᓂ. 

ᐊᕐᕌᓂ, ᑲᓇᑕᒥ ᒥᕐᖑᐃᖅᓯᕐᕕᓕᕆᔨᒃᑯᓐᓄᑦ ᑕᕆᐅᒥ 
ᐃᑦᑕᕐᓂᑕᑐᖃᓕᕆᔩᑦ ᓇᓂᓯᓯᒪᓕᓚᐅᕐᒪᑕ ᐅᒥᐊᕐᔪᐊᑦ 
ᐃᓚᖓᓐᓂᒃ ᐃᕆᐸᔅᒥᒃ ᑕᒫᖖᒐᑦ ᐅᖓᓯᓗᐊᖖᒋᑦᑐᒥᑦ, 
ᒪᓕᒃᖢᒋᑦ ᐃᓚᖓᒍᑦ ᓇᓗᓇᐃᒃᑯᑕᖁᑎᒋᔭᖏᓂᑦ 
ᖃᒨᒃᑲᐅᑉ ᑲᑎᑎᖅᐸᓪᓕᐊᓚᐅᖅᓯᒪᓪᓗᓂᒋᑦ 
ᖃᓄᐃᓐᓂᐅᓚᐅᖅᓯᒪᔪᓄᑦ ᐅᓂᒃᑳᕆᔭᐅᓯᒪᕙᒃᑐᓂᑦ 
ᐃᓄᖕᓂᑦ. ᓱᓕ ᐅᒥᐊᕐᔪᐊᑉ ᑐᒡᓕᕆᔭᖓ ᑎᐊᕈᕐ ᓱᓕ 

ᕿᓂᖅᑕᐅᕗᖅ. ᑭᓯᐊᓂᓗᑦᑕᐅᖅ ᓇᓂᔭᐅᓯᒪᓕᖅᑎᓪᓗᒍ 
ᐃᕆᐸᔅ, ᖃᒨᒃᑲᖅ ᐊᒻᒪᓗ ᓄᓇᖅᑲᑎᒋᔭᖏᑦ 
ᓯᓚᕐᔪᐊᓕᒫᒥᐅᓂᑦ ᑕᑯᔪᒥᓇᕐᓂᖅᐸᐅᖃᑕᐅᓕᖅᓯᒪᕗᑦ 
ᑐᓴᐅᒪᔭᐅᑦᑎᐊᓕᕐᑐᑎᒃ, ᐊᒻᒪᓗ ᒪᒃᑯᖕᓂᖅᓴᐅᔪᓂᑦ 
ᑐᐊᕕᐅᕐᓇᖅᑐᒥᒃ ᐃᓄᑐᖃᕆᔭᐅᔪᐃᑦ 
ᐅᓂᒃᑲᐅᓯᑐᖃᖏᑕ ᐊᑐᕐᓂᖃᕐᓂᖏᓄᑦ 
ᑐᓴᖅᑕᐅᔪᒪᓗᐊᒃᑲᓐᓂᕈᒪᓕᖅᐳᑦ, ᐱᔾᔪᑎᒋᓪᓗᒋᑦ 
ᑕᐃᔅᓱᒪᓂᑕᑐᖃᐅᔪᑦ ᓯᓚᑐᔪᕕᓂᐅᓂᖏᑕ ᐊᒻᒪᓗ 
ᐅᔾᔨᕈᓱᓕᖅᐸᓪᓕᐊᓂᕐᒥᓐᓂ ᓱᒃᑲᓕᒻᒪᕆᒃᑐᒥᒃ 
ᓯᕗᓂᐅᓂᐊᖅᑐᒥ ᐱᓕᕆᐊᖑᓕᕐᕕᐅᔪᓐᓇᖅᑐᑦ 
ᐱᔾᔪᑎᒋᒋᓪᓗᒋᑦ.

“ᑐᖖᒐᓱᒋᑦᑎ ᑖᐊᑦ ᕿᑭᖅᑕᖓᓂ, ᑐᖁᖓᔪᓄᑦ 
ᓄᓇᖁᑎᒋᔭᐅᔪᒧᑦ,” ᖃᒨᒃᑲᖅ ᐅᖃᖅᑐᓂ ᓯᕗᓪᓕᖅᐹᒥᒃ 
ᑐᓚᒃᑲᑦᑕ ᓯᒡᔭᒥ, ᐃᑲᕐᕋᓪᓗᐊᒥᒃ ᓯᑲᑦᑐᒃᑯᑦ ᐅᒥᐊᒃᑯᑦ 
ᑐᐱᕐᕕᑦᑎᓐᓂᖖᒑᖅᑐᑕ ᓇᔪᕐᓂᐊᖅᑕᑦᑎᓐᓂᑦ ᐅᓪᓗᓄᑦ 
ᓯᑕᒪᓄᑦ (4). ᐱᖓᓱᑦ ᓯᑕᒪᐅᔪᓂᑦ ᐃᓕᓐᓂᐊᖅᑐᐃᑦ 
ᐊᑐᖅᑕᐅᓯᒪᔪᕕᓂᑐᖃᓕᕆᔨᑦ ᓂᐅᓪᓗᑎᒃ ᐅᒥᐊᓂᑦ 
ᐊᒻᒪᓗ ᐱᓱᕋᔭᒋᐊᖅᓯᒪᓕᖅᑐᑎᒃ ᐃᓛᒃᑯᑦ, 
ᓄᓇᓕᐊᕈᔾᔭᐅᓯᒪᒋᐊᒃᓴᒥᓐᓂᒃ ᐃᖅᑲᓇᐃᔭᖅᑏᑦ 
ᐅᓪᓗᖃᖅᑎᑕᐅᓂᖓᑦᑕ ᐱᓇᓱᐊᕈᓯᐅᑉ ᓄᖖᒍᐊᓂ 
ᖁᕕᐊᓱᓪᓚᕆᒃᑑᓪᓗᑎᒃ. 

ᐅᓪᓗᒥᐅᔪᖅ ᔭᐃᒻᔅ ᑕᒃᑭᕈᖅ 16-ᓂᒃ 
ᐅᑭᐅᖃᓕᕐᓂᕐᒥᓄᑦ ᓇᓪᓕᐅᓂᓯᐅᕐᕕᒋᒻᒪᒍ. ᕿᕿᕐᑕᖅ 
ᐃᓕᕼᐊᕐᕕᒃ ᖁᑦᑎᖕᓂᖅᓴᓄᑦ ᐃᓕᓐᓂᐊᕐᕕᐊᓂ 
ᐅᖅᕼᐅᖅᑑᕐᒥ ᐃᓕᓐᓂᐊᕈᑎᖃᖅᑑᕗᖅ, ᕼᐋᒻᓚᒋᔭᐅᔪᒥ 
ᓄᓇᓕᖓᓂ ᐃᓄᒋᐊᖕᓂᖃᖅᑑᓪᓗᓂ 1,300-ᓗᐊᓂᒃ 
ᑭᖕ ᒍᐃᓕᐊᒻ ᕿᑭᖅᑕᖓᓂ, ᒪᒃᑯᒃᑐᖅ ᐃᓅᓪᓗᓂ 
ᖃᐅᔨᒪᐅᑦᑎᐊᕐᓂᖅᐸᐅᕗᖅ ᐊᒻᒪᓗ ᓄᓇᓕᐅᔪᒥ 
ᐃᓱᒪᒃᑲᖁᑎᒋᔭᐅᓪᓗᓂ ᐅᐸᒍᑎᖃᑕᐅᖁᔭᐅᓪᓗᓂ 
ᑐᓴᖅᑎᑕᐅᓯᒪᓕᓚᐅᕐᑐᖅ ᐃᓚᒋᔭᐅᖃᑕᐅᓂᐊᕐᖢᓂ 
ᐱᒻᒪᕆᐅᑎᒋᔭᐅᓪᓗᓂ ᐅᑭᐅᖅᑕᖅᑐᒥ 
ᑲᑎᒪᕕᒡᔪᐊᖅᑎᑦᑎᓂᐅᔪᓄᑦ, ᐊᕙᑎᓕᕆᓂᕐᒥ 
ᓱᓇᑐᐃᓐᓇᓂᒃ ᖃᐅᔨᓴᖅᑎᖖᒍᕈᒪᓪᓗᓂ 
ᐃᓕᓐᓂᐊᕌᓂᒃᓯᒪᓕᕈᓂ. ᓵᓇ ᐅᓪᓗᓚᖅ, 18-ᓂᒃ 
ᐅᑭᐅᖃᖅᑐᖅ, ᓂᐱᒃᑭᐅᓇᓂ ᐱᖃᑎᐊᓗᒋᕙᖓ ᐊᒻᒪᓗ 

ᓯᕗᓂᐅᓂᐊᖅᑐᒥ ᐳᑭᖅᑕᓕᐅᓕᕈᒪᓪᓗᓂ. ᒪᐃᑯᓪ 
ᐃᓕᕼᐃᑐᖅ - ᑕᐃᔭᐅᕙᒃᑐᖅ “ᓖᒃ” - ᑕᑭᔫᕗᖅ ᐊᒻᒪᓗ 
ᓱᓕᕆᐊᓚᓂᖅᐸᐅᓪᓗᓂ, ᐊᔪᕆᖖᒋᑦᑎᐊᖅᑐᓂᐅᒃ 
ᑐᒃᑐᓕᐊᖅᑎᐅᕗᖅ 16-ᑐᐃᓐᓇᓂᒃ ᐅᑭᐅᖃᕋᓗᐊᖅᑐᓂ.

ᓯᑕᒪᒋᔭᐅᓪᓗᓂ ᐃᓕᓐᓂᐊᖅᑐᓄᑦ 
ᐃᓚᒋᔭᐅᖃᑕᐅᔪᖅ, ᔭᐃᑦ ᖃᒨᒃᑲᖅ, 12-ᓂᒃ 
ᐅᑭᐅᖃᕐᐳᖅ, ᐃᓗᑉ ᐸᓂᒋᕙᖓ ᐊᒻᒪᓗ ᐊᑖᑕᒥᑕ 
ᖃᓂᒋᔭᖓᓃᖏᓐᓇᖅᑐᓂ ᐊᒻᒪᓗ 
ᐃᓄᑐᖃᒻᒪᕆᒋᔭᐅᔪᖅ ᔨᒥ ᕿᖅᑯᑦ, 78-ᓂᒃ 
ᐅᑭᐅᖃᕐᑐᖅ, ᑕᒡᕙᐅᓪᓗᑎᒃ ᐅᒥᐊᓂᑦ ᓂᐅᑎᕋᑦᑕ. 
ᐊᑖᑕᒥᑎᑐᑦ, ᔭᐃᑦ ᑕᑭᓂᖅᐸᐅᖃᑕᐅᕗᖅ ᑕᑭᔫᓪᓗᑎᒃ 
ᐃᓄᒋᔭᐅᔪᓂᑦ ᓄᓇᓕᒋᔭᒥᓂ, ᓴᖖᒋᑦᑎᐊᖅᑑᓗᓂ 
ᑎᒥᖃᕐᐳᖅ ᐊᓈᓇᒥᑎᑐᑦ, 54-ᓂᒃ ᐅᑭᐅᖃᖅᑐᒧᑦ, 
ᐃᓚᒋᔭᐅᖃᑕᐅᔪᒧᑦ ᐅᐊᔭᖃᑎᒌᒃᑎᑕᐅᔪᓄᑦ, 
ᒥᕐᓱᕈᔾᔨᔭᕆᐊᖃᖅᑐᓂ ᐅᑭᐅᖅᓯᐅᑎᓂᒃ ᔭᐸᓂᒃ 
ᐸᓂᖕᒥᓄᑦ, ᓂᐅᕕᕐᕕᖕᒥᑦ ᓂᐅᕕᐊᒃᓴᐅᕙᒃᑐᑎᒃ ᔭᐸᐃᑦ 
ᒥᑭᒋᓗᐊᖅᐸᖕᒪᒋᑦ ᐊᑐᑦᑎᐊᕆᐊᒥᒃ.  

ᖃᒨᑦᑕᖅ ᐱᓕᕆᐊᕆᔭᒥᓂᒃ ᓄᖅᑲᑳᓪᓚᒃᐳᖅ, 
ᓂᐱᑭᑦᑑᓪᓗᓂᓗ ᐃᓕᓐᓂᐊᖅᑐᓄᑦ ᑎᑭᕋᕐᕕᒋᓕᖅᐸᖏᑦ 
ᓄᓇᒥᒃ. ᐅᑎᖅᑐᑎᒃ ᐊᒻᒪᓗ ᓱᑯᖅᑕᐅᓪᓗᑎᒃ 
ᑎᒃᑯᐊᖅᓯᒪᔭᖓᑕ ᐅᖓᑖᓄᑦ 
ᐱᓱᓯᑐᐃᓐᓇᓚᐅᕐᓂᖏᓄᑦ. ᑎᒃᑯᐊᖅᓯᒪᔭᖓᓂ 
ᐃᓗᕕᕕᓂᖅᑕᖃᕐᒪᑦ, ᑭᓯᐊᓂᓗ, ᓲᕐᓗᑉᑕᐅᖅ 
ᐊᔾᔨᒋᓪᓗᓂᐅᒃ ᖃᐅᔨᓇᑦᓴᐅᑎᒋᒋᐊᒥᒃ ᐊᔪᕐᓇᖅᑑᓪᓗᓂ 
ᐅᑭᐅᖅᑕᖅᑐᑎᑐᑦ, ᐊᔪᕐᓇᕐᒪᑦ ᑐᓴᖅᑎᑕᐅᕙᒌᖅᓯᒪᓇᓂ 
ᑕᐅᕙᓃᓐᓂᖓᓂᒃ. ᓇᑎᕐᓇᖅ ᑕᒫᓂ ᐅᔭᕋᖃᐅᕐᐳᖅ 
ᐊᒻᒪᓗ ᖃᑯᖅᑎᓯᒪᓕᖅᑐᓂᒃ ᐆᒪᔪᕕᓃᑦ 
ᓴᐅᓂᑐᖃᖏᓂᒃ ᓯᐊᕋᖃᕐᓂᕐᒦᖅᑐᖃᐅᕐᐳᖅ. ᑕᒪᒃᑯᐊ 
ᓴᐅᓂᕕᓃᑦ ᑭᓯᐊᓂᓗᑦᑕᐅᖅ ᐊᔾᔨᒋᔭᐅᖖᒋᓐᓂᕗᑦ. ᑕᕝᕙ 
ᑕᒫᓂ ᐃᓕᑕᕐᓇᑦᑎᐊᖅᑑᓪᓗᓂ ᐃᓄᖕᒧᑦ 
ᖁᖅᑐᕋᕕᓂᐅᕗᖅ, ᐸᒥᐊᓪᓗᕕᓂᕐᓗ, ᐊᒥᓱᕐᓚᐃᓪᓗ 
ᕿᒥᕐᓗᐊᑕ ᐃᓚᖏᑦ ᐊᒻᒪᓗ ᐅᑯᐊᖅ ᓴᐅᓂᕕᓂᐊ 
ᓂᑦᑕᔪᑦ ᐅᔭᖅᑲᑦ ᐊᑯᓐᓂᖏᓂ ᑕᑭᐅᔭᖅᑑᓪᓗᓂ 
ᐋᖅᑭᒃᓱᖅᓯᒪᓚᐅᖅᓯᒪᔪᕕᓂᑐᖃᕐᒥ. 

ᐅᐊᖕᓇᖓᓂ ᑕᑭᐅᔭᖅᑑᑉ ᐃᓕᔭᐅᓯᒪᔪᖃᕐᐳᖅ 
ᕿᕐᓂᖅᑕᒥᒃ ᐅᔭᖅᑲᒥᒃ. ᑖᓐᓇᓗ ᖃᒨᒃᑲᐅᑉ 

ᖃᐅᔨᔾᔪᑎᒋᓚᐅᖅᓯᒪᒻᒪᒍ ᓱᓇᐅᓂᖓᓄᑦ 
ᓇᐃᐱᓚᐅᖅᓯᒪᒐᒥᐅᒃ ᑕᒪᓐᓇ ᓄᓇ 20-ᐅᓕᖅᑐᑦ 
ᐅᑭᐅᑦ ᓈᓯᒪᓕᖅᑐᓂ ᕿᓂᖅᐸᓪᓕᐊᓕᕋᒥ ᕗᕋᐃᖕᒃᓕᓐ 
ᐅᒥᐊᖅᑐᖅᑎᕕᓂᖏᑕ ᐊᖅᑯᑎᒋᓚᐅᖅᓯᒪᔭᖓᓂᒃ. 
ᑕᕆᐅᕐᔪᐊᑉ ᐊᑭᐊᓂᕐᒥᐅᑦ ᑕᐃᔅᓱᒪᓂᐅᑎᓪᓗᒍ 
ᕿᕐᓂᖅᑕᓂᒃ ᓂᐊᖁᖏᑕ ᓇᓛᓄᑦ 
ᐃᓕᐅᖅᑲᐃᕙᓚᐅᖅᓯᒪᒻᒪᑕ ᐃᓗᕕᖅᓯᔭᕌᖓᒥᒃ 
ᑎᒥᖓᑕᓗ ᓂᐊᖁᖓ ᑲᓇᖕᓇᒧᑦ ᓵᖖᒐᑎᑉᐸᒃᑐᒍ, 
ᑕᐃᒪᓐᓇᑦᑎᐊᖅ ᓱᓕ ᑖᓐᓇ ᐃᓕᓯᒪᖃᑕᐅᓪᓗᓂ. 
ᑎᖓᐅᔭᖃᓕᖅᑐᕕᓂᐅᓪᓗᓂ ᖁᖅᑐᕋᖓᑕ 
ᓴᐅᓂᕕᓂᖓ ᖃᐅᔨᔾᔪᑎᒋᓚᐅᕐᒪᒍ 1800 ᐅᑭᐅᖏᓂ 
ᐊᑐᖅᑎᓪᓗᒍ ᐃᓗᕕᖅᑕᐅᔪᕕᓂᐅᓂᖓᓄᑦ. ᐃᓄᐃᑦ 
ᑕᐃᔅᓱᒪᓂᐅᑎᓪᓗᒍ ᑐᖁᔪᖁᑎᒥᓐᓂᒃ 
ᐃᓗᕕᖅᓯᕙᓚᐅᖖᒋᒻᒪᑕᓕ. 

ᕗᕋᐃᖕᒃᓕᓐ ᐅᒥᐊᖅᑐᖅᑎᒋᔭᖏᑦ 
ᑕᑯᔭᐅᖃᑦᑕᓚᐅᖅᓯᒪᒻᒪᑕ ᐱᓱᒃᑎᓪᓗᒋᑦ ᖃᓂᒋᔭᖓᓂ 
ᐊᒻᒪᓗ ᑕᕆᐅᕐᔪᐊᑉ ᐊᑭᐊᓂᕐᒥᐅᓂᒃ 
ᑐᖁᔪᖃᖃᑦᑕᓚᐅᖖᒋᑦᑐᓂ ᑕᒫᓂᖅᐸᓯᒃ. ᑕᐃᒪᓕ, ᑖᓐᓇ 
ᐃᓗᕕᕆᔭᐅᕗᖅ ᕗᕋᐃᖕᒃᓕᓐ ᐅᒥᐊᖅᑐᕐᑎᕕᓂᖏᑕ 
ᐃᓚᒋᓚᐅᒐᐃᓐᓂᑦ. ᐃᓗᕕᖅ 
ᓴᒡᒐᖅᑕᐅᓚᐅᖅᓯᒪᖖᖏᒻᒪᑦ. ᓇᓂᔭᐅᓯᒪᓕᖅᑐᕐᓗ 
ᐱᒻᒪᕆᐅᑎᑕᐅᒻᒪᕆᒃᑑᓪᓗᓂ. ᐊᒥᓲᖖᒋᑦᑐᑯᓗᐃᑦ 
ᐅᒥᐊᖅᑐᕐᑎᐅᕙᒃᓯᒪᔪᑦ ᓇᓗᓇᐃᖅᑕᐅᖃᑦᑕᖅᓯᒪᒻᒪᑕ 
ᐊᑎᖏᑦ ᑕᐃᔭᐅᕙᒃᑐᑎᒃ ᐊᒻᒪᓗ ᐊᒥᓱᑦ ᓴᐅᓂᕕᓂᖏᑦ 
ᓱᓕ ᓇᓂᔭᐅᓚᐅᖅᓯᒪᓇᑎᒃ.

ᐃᖏᕐᕋᖃᑎᒌᑦᑐᑦ ᑕᒪᕐᒥᒃ 
ᓂᐱᖃᕈᓐᓃᑦᑐᐊᖅᑑᓪᓗᑎᒃ. ᐱᔾᔪᑎᒋᓪᓗᒍ ᑖᓐᓇ 
ᐊᖑᑎ ᐃᓗᕕᖅᑕᐅᔪᕕᓂᐅᓚᐅᕐᑐᖅ, 
ᐃᓚᒋᔭᐅᔪᔅᓴᐅᓚᐅᕐᓂᕐᒪᑦ ᑕᐃᒃᑯᓄᖓ 
ᐅᒥᐊᕐᔪᐊᖅᑐᕐᑎᐅᓚᐅᖅᓯᒪᔪᓄᑦ ᑐᖁᖃᑕᐅᓪᓗᓂ. 
ᑭᖑᓂᐊᓂᓕ ᕗᕋᐃᖕᒃᓕᓐ ᐅᒥᐊᖅᑐᕐᑎᒋᔭᖏᑦ 
ᐃᓗᕕᖅᑕᐅᕙᒍᓐᓃᓚᐅᕐᓂᕐᒪᑦ, ᓂᕿᒋᔭᐅᕙᓐᓂᐊᖅᑐᑎᒃ 
ᐊᒡᒍᖅᑕᐅᕙᓕᖅᑐᑎᒃ ᐅᕝᕙᓘᓐᓃᑦ ᒥᑭᓪᓕᕿᑕᐅᓪᓗᑎᒃ 
ᐆᔪᓕᐊᖑᕙᓕᓚᐅᕐᑐᒃᓴᐅᒻᒪᑕ ᐸᑎᖏᑦ 
ᐆᒪᔾᔪᑎᒃᓴᖃᕐᓂᖏᓂᒃ ᓂᕆᔭᐅᔪᒃᓴᓕᐊᖑᕙᒃᑐᑎᒃ. 
ᐱᑕᖃᖅᑐᒃᓴᐅᖅᑰᕐᓂᖅᐸᓕ ᑕᐃᒃᑯᐊ ᐊᖑᑏᑦ 

ᑐᖁᑲᐅᑎᒋᓂᐊᓕᖅᑐᑎᒃ ᖃᓄᐃᓚᐅᖅᓯᒪᓂᖏᓄᑦ 
ᐅᓂᒃᑳᓕᐊᖑᓚᐅᖅᑐᕕᓃᑦ ᐅᕝᕙᓘᓐᓃᑦ 
ᓇᓗᓇᐃᒃᑯᑕᒃᓴᐃᑦ ᖃᓄᐃᑦᑐᕕᓂᐊᓘᓐᓂᕕᓂᖏᓄᑦ 
ᐃᓗᕕᖅᑕᐅᓯᒪᔪᓂᒃ? ᑐᖁᖓᔪᕕᓂᕐᓄᑦ ᖃᐅᔨᓴᖅᑎᓂᑦ 
ᖃᐅᔨᓴᖅᑕᐅᓇᔭᖅᐸᑕ ᑕᐃᒃᑯᐊ ᓴᐅᓂᕕᓃᑦ 
ᖃᐅᔨᓐᓇᖅᓯᓇᔭᖅᑰᕐᐸᑦ ᖃᓄᐃᑦᑐᕕᓂᐅᓂᖏᓄᑦ 
ᑕᐃᔅᓱᒪᓂᑲᓪᓚᐅᑎᓪᓗᒍ? 

ᐃᓗᕕᕕᓂᖅ ᑖᓐᓇ ᑕᕝᕙᑦᓴᑐᐊᖑᖖᒋᒻᒪᑦ 
ᐊᑐᐊᖅᐸᓪᓕᐊᔭᕗᑦ ᕗᕋᐃᖕᒃᓕᓐ ᐅᒥᐊᖅᑐᕐᑎᕕᓂᖏᑕ 
ᐅᐊᔭᕐᕕᒋᓚᐅᒐᐃᓐᓄᑦ. ᑕᐃᔅᓱᒪᓂᑐᖃᒻᒪᕆᒃ 
ᕿᓂᖅᑎᐅᓚᐅᖅᓯᒪᔪᑦ ᓇᓂᓯᖃᑦᑕᓚᐅᕐᒥᔪᑦᑕᐅᖅ 
ᕗᕋᐃᖕᒃᓕᓐ ᐅᒥᐊᖅᑐᕐᑎᕕᓂᖏᑕ ᑎᒥᕕᓂᖏᓂᒃ 
ᑕᕝᕙᓂ ᕿᑭᖅᑕᕋᓛᑯᓗᒻᒥ. ᐃᓄᑐᖃᕆᔭᐅᔪᖅ 
ᐅᑭᐅᖃᓕᕐᑐᖅ 80 ᐅᖓᑖᓄᑦ ᑕᐃᒪ ᖃᒨᒃᑲᐅᑉ 
ᐊᐱᖅᓱᕐᒪᒍ ᐃᖅᑲᐅᒪᓚᐅᕐᒪᑦ ᑏᑐᕐᕕᕕᓂᕐᒥᒃ 
ᓇᓂᓯᓚᐅᖅᓯᒪᓂᕐᒥᓂᒃ ᑕᒫᓂ, 
ᓇᓗᓇᐃᒃᑯᑕᕆᔭᐅᖃᑕᐅᔪᒥᒃ 
ᐱᓂᕐᓗᐊᕿᓚᐅᖅᓯᒪᓂᖏᑕ ᐅᒥᐊᖅᑐᕐᑎᐅᔪᓂ. 
ᐊᓯᖏᑦᑕᐅᖅ ᐅᓂᒃᑳᖃᑦᑕᖅᓯᒪᒋᕗᑦ ᓴᐅᓂᕕᓂᖏᓂᒃ 
ᐊᑐᖅᑐᓂᒃ ᓄᕕᖅᓵᓂᒃ ᓱᓕ ᓇᓂᓯᖃᑦᑕᖅᓯᒪᓂᕐᒥᓐᓂᒃ.  

ᑕᐅᕙᓂᒋᐊᒃᑲᓐᓂᖅ, ᖃᒨᒃᑲᖅ ᐃᓕᓐᓂᐊᖅᑐᓄᑦ 
ᑎᒃᑯᐊᖅᓯᓕᕆᓪᓗᓂ ᐱᑐᖃᒻᒪᕆᐊᓘᓪᓗᓂ, 
ᐸᐅᓂᒃᓯᒪᔪᒥᒃ ᐅᔭᖅᑲᓂᒃ ᐃᒐᒋᔭᐅᕙᒃᑐᕕᓂᕐᒥᒃ, 
ᐋᖅᑭᒃᓱᖅᑕᐅᓯᒪᓪᓗᓂ ᐊᖏᔪᐊᓗᒻᒧᑦ ᐅᒃᑯᓯᖕᒧᑦ 
ᓈᒻᒪᒃᓯᒋᐊᖅᑕᐅᓯᒪᔪᒥᒃ. ᐃᓄᐃᑦ ᑕᐃᔅᓱᒪᓂᐅᑎᓪᓗᒍ 
ᓴᕕᖕᓂᒃ ᐅᒃᑯᓯᖃᖅᐸᓚᐅᖖᒋᒻᒪᑕ ᑕᐃᒪᓐᓇ 
ᐊᖏᑎᒋᔪᓂᒃ. ᑕᕝᕙᐅᒃᑲᓐᓂᓕᕆᓪᓗᑎᒃ 
ᑕᐃᒪᐅᕙᓚᐅᖅᑐᕕᓂᑐᖃᕐᓄᑦ ᕿᒻᒪᑯᕕᓂᕐᓄᑦ 
ᕗᕋᐃᖕᒃᓚᓐᑯᓐᓂᑦ. ᓱᓕᒃᑲᓐᓂᖅ ᐅᖓᑖᓂ ᓱᓕ, 
ᖃᑯᖅᑎᓯᒪᓕᕐᑐᖅ ᐃᓅᑉ ᓂᐊᖁᕕᓂᐊ, 
ᐊᐅᐸᔪᕐᓚᒃᑐᓂᒃ ᑎᖓᐅᔭᖃᐅᓕᖅᑐᓂ, 
ᓴᒡᔭᖓᓃᒻᒥᔪᖅᑕᐅᖅ. 

“6-ᖏᖅᑕᖅᑐᖓ ᐅᕝᕙᓘᓐᓃᑦ 7-ᓂᒃ 
ᑕᒪᐅᖖᒐᖃᑦᑕᖅᓯᒪᓕᕋᒪ,” ᖃᒨᒃᑲᖅ ᑕᑕᒥᓐᓂᐊᖅᑐᓂ 
ᐅᖃᕐᐳᖅ. “ᑎᑭᒐᐃᒐᒪᓗ ᓄᑖᓂᒃ 
ᓇᓂᓯᒃᑲᓐᓂᖅᐸᒃᑐᖓ ᐊᓯᖏᓂᒃ.” 

ᕗᕋᐃᖕᒃᓕᓐ ᐱᔾᔪᑎᒋᓪᓗᒍ ᐅᓂᒃᑲᐅᑎᐅᕙᑦᑐᑦ 
ᐊᑦᑕᑕᖅᓯᒪᓂᖃᕐᐳᖅ ᐅᑭᐅᖅᑕᖅᑐᑉ ᐃᓚᖓᓂ. ᑭᖕ 
ᒍᓕᐊᒻ ᕿᑭᖅᑕᖓ ᓱᓕ ᖃᐅᔨᒪᔭᐅᒻᒪᑦ ᐱᐅᖖᒋᑦᑐᓂᒃ 
ᐊᓂᕐᓂᕐᓗᒃᑕᖃᕐᓂᖓᑕ.

“ᐊᖏᓂᖅᐸᐅᓪᓗᓂ ᑕᒪᓐᓇ 
ᑐᑭᓯᐅᒪᓕᖅᑕᐅᔪᓐᓇᖖᒋᒻᒪᑦ ᖃᓄᐃᓚᐅᖅᓯᒪᓂᒻᒪᖔᑕ. 
ᖃᐅᔨᒪᔪᖅᑕᖃᖖᒋᒻᒪᑦ ᓱᒐᓗᐊᕐᓂᕐᒪᖔᑕ,” ᖃᒨᒃᑲᖅ 
ᐅᖃᖅᑐᓂ. 

ᐅᓪᓗᒥᒧᓪᓘᓐᓃᑦ ᑎᑭᑦᑐᒍ, 
ᖃᐅᔨᒪᑦᑎᐊᒻᒪᕆᒃᑑᓪᓗᑎᒃ ᐊᖑᓇᓱᒃᑎᒻᒪᕇᑦ ᓲᕐᓗ 
ᔨᒥᐅᑉ ᐃᕐᓂᖓᑎᑐᑦ ᑕᐃᕕᑦ ᕿᖅᑯᑦ, 55-ᓂᒃ 
ᐅᑭᐅᖃᕐᑐᖅ, ᐃᓄᑐᖃᖖᒍᓵᕐᓯᒪᓪᓗᓂ ᐅᕙᑦᑎᓐᓄᑦ 
ᑕᒪᐅᖖᒐᐅᖃᑕᐅᓯᒪᔪᖅ, ᖃᐅᔨᔭᐅᖃᑦᑕᖅᓯᒪᕗᖅ 
ᐅᓪᓗᓄᑦ ᐊᒥᓱᓄᑦ ᑕᕐᓂᕐᓗᒃᑕᓕᖕᒥ 
ᐊᓯᐅᓯᒪᖃᑦᑕᖅᓯᒪᓂᖓᓄᑦ, ᓲᕐᓗ ᑕᐃᒃᑯᐊ 
ᐊᓂᕐᓂᕐᓗᖏᑦ ᑐᖁᖓᔪᑐᖃᐃᑦ 
ᓇᓗᓕᐅᖅᑲᖁᔨᔪᒪᕙᒻᒪᑕ ᐆᒪᔪᓂᒃ ᓱᓕ. ᖃᒨᒃᑲᖅ 
ᓇᖕᒥᓂᖅ ᐃᑎᓪᓕᔾᔪᑎᖃᖃᑦᑕᖅᓯᒪᕗᖅ ᐃᓚᒋᔭᒥᓂᑦ 
ᑎᒍᔭᐅᖃᑦᑕᖅᓯᒪᓂᕐᒥᓂᑦ ᐊᓂᕐᓂᕐᓗᒻᒥᑦ; 
ᐅᑭᐅᖃᑐᐃᓐᓇᖅᑐᓂ 20-ᐃᑦ ᐅᑭᐅᖏᑦ 
ᐊᑐᓕᖅᑎᓪᓗᒋᑦ ᑭᓯᐊᓂ ᑐᓴᓕᓚᐅᖅᓯᒪᕗᖅ 
ᑎᒡᓕᒐᕆᔭᐅᑲᓴᒃᓯᒪᓐᓂᕋᒥ ᒥᑭᔪᐊᓛᖑᓪᓗᓂ 
ᐸᕐᖑᔪᑐᐃᓐᓇᖅᑑᓪᓗᓂ ᐃᓚᒥᑕ ᑐᐱᖓᑕ ᐃᓗᐊᓂᑦ 
ᑕᑯᔅᓴᐅᓇᓂ ᑕᕐᓂᕐᓗᒥᑦ, ᖃᓄᐃᑕᐅᕕᓂᖓᓄᓪᓗ ᓱᓕ 
ᑭᓕᕈᖃᕈᑎᒋᕙᖓ ᐊᒡᒐᖕᒥᑕ ᐃᒡᓗᐊᓂ.  

ᐃᔨᖕᓄᑦ ᑕᑯᔅᓴᐅᖖᒋᑦᑐᒥᒃ ᓱᓇᑕᖃᖃᑦᑕᕐᓂᖓ 
ᓄᓇᖅᑲᑎᒌᑦ ᐅᓂᒃᑳᖅᑐᐊᑐᖃᖏᓂᑦ 
ᐃᓄᒃᑐᖃᑦᑕᖅᓯᒪᓂᕐᓄᑦ ᑭᓯᐊᓂᑐᐊᖅ 
ᐅᖃᐅᓯᐅᕙᒃᓯᒪᔪᓂᑦ ᐃᓄᖕᓂᑦ ᑕᑯᖃᑦᑕᖅᓯᒪᓪᓗᑎᒃ 
ᑎᒥᕕᓂᓂᒃ ᐃᓄᒻᓄᑦ ᐊᒡᒍᖅᑕᐅᓯᒪᔪᕕᓂᕐᓂᑦ 
ᐅᕝᕙᓘᓐᓃᑦ ᖄᓕᖅᑕᓇᖅᑑᓪᓗᑎᒃ ᑕᑯᖃᑦᑕᖅᓯᒪᓂᕐᓂᑦ 
ᐱᕐᓕᓕᖅᑑᓪᓗᑎᒃ ᐊᖑᑎᓂᑦ ᐱᓱᒐᔭᖅᑐᓂᒃ ᓯᑯᒃᑯᑦ 
ᐊᒻᒪᓗ ᓄᓇᒥ ᐱᖃᑦᑕᖅᓯᒪᖖᒋᒻᒪᑕ. 
ᐅᓂᒃᑳᖅᑐᐊᑐᖃᐃᑦᑕᐅᖅ ᐅᖃᖅᑕᐅᖃᑦᑕᖅᓯᒪᒋᕗᑦ 
ᖃᓄᖅ ᓂᕿᖃᖃᑦᑕᖅᓯᒪᓂᖏᓂᒃ 
ᐅᓂᒃᑳᓕᐊᖑᖃᑦᑕᖅᓯᒪᔪᓂᑦ ᐃᓄᖕᓂᑦ ᓇᖕᒥᓂᖅ: 
ᑲᔪᓰᓐᓇᖅᑑᓪᓗᓂ ᐊᓐᓇᐅᒪᓇᓱᐊᖃᑦᑕᕐᓂᐅᓯᒪᔪᓄᑦ 
ᓄᓇᒥ ᐃᓱᒪᖅᓲᑕᐅᖖᒋᑦᑎᐊᖅᑐᒥ; 
ᓇᕐᖓᕐᓇᓪᓚᕆᒃᑑᕙᓐᓂᖓᑕ ᑕᒪᑐᒪ 
ᑲᔪᓰᓐᓇᕋᓱᒋᐊᑐᐊᖅᐸᑦ ᐃᓄᒃ ᑭᓇᑐᐃᓐᓇᖅ.

ᓯᓚᑐᐃᓐᓇᖓ ᐅᑭᐅᖅᑕᖅᑐᒥ ᐆᒪᓇᓱᐊᕐᓗᓂ 
ᐊᒃᓱᕈᕐᓇᒻᒪᕆᒃᑑᕙᖕᓂᖓ ᓇᓗᓇᐃᓕᓚᐅᕐᒪᑦ 
ᑎᑭᑐᐊᕋᑦᑕ ᑕᖕᒫᖅᓯᒪᕝᕕᒋᓂᐊᖅᑕᑦᑎᓐᓄᑦ, ᓄᓇ 
ᑕᐃᔭᐅᓪᓗᓂ ᒪᓕᕈᐊᓕᒃ, ᐃᓄᒃᑎᑐᑦ 

ᑐᑭᖃᖅᑎᑕᐅᓪᓗᓂ “ᓄᓇ ᑐᒃᑐᓂᒃ 
ᒪᓕᒃᐸᓪᓕᐊᕝᕕᒃᓴᒥᒃ.” ᐱᑕᖃᐅᕐᐳᖅ 
ᑐᐱᕐᕕᕕᓂᑐᖃᕐᓂᒃ ᐋᖅᑭᒃᓱᐊᖑᓯᒪᔪᓂᒃ 
ᐅᔭᕋᓱᒃᔪᐊᓗᓐᓂᑦ ᒪᓂᖕᓂᖓᓂ ᓄᓇᒥ, 
ᐅᔭᕋᖃᐅᖅᑐᒻᒪᕆᐅᓪᓗᓂ ᓯᒡᔭᖓ ᐅᑭᐅᖅᑕᖅᑐᑉ 
ᑕᕆᐅᕐᔪᐊᖓᓂᑦ ᓄᓇᐃᓐᓇᕐᒥ ᑕᓯᕐᒧᑦ ᑎᑭᑦᑐᓂ 
ᐅᖅᑯᕐᒥᐅᓄᖅᐸᓯᐊᑕ ᑭᒡᓕᖓᓄᑦ ᑭᖕ ᒍᐃᓕᐊᒻ 
ᕿᑭᖅᑕᖓᓂ. ᑕᐃᕕᑦ ᕿᖅᑯᑦ ᑕᒫᓂ ᐱᕈᖅᓴᓯᒪᕗᖅ, 
ᐃᓕᑦᓯᕝᕕᒋᓚᐅᖅᓯᒪᔭᒥᓄᑦ ᓄᓇᐅᑉ 
ᖃᓄᐃᑉᐸᓪᓕᐊᓂᖓᓄᑦ ᓈᓚᑦᑎᐊᔪᓴᒋᐊᖃᕐᓂᕐᒥᓂᒃ 
ᐊᒻᒪᓗ ᐃᑦᑕᕐᓂᑕᑐᖃᕕᓃᑦ ᓯᓚᑐᓂᑐᖃᕆᔭᖏᓂᑦ 
ᐊᓐᓇᐅᒪᔪᓐᓇᖃᑦᑕᓚᐅᖅᓯᒪᔪᓂᑦ, ᓱᓇᖁᑎᓗᒃᑖᖏᓂᒃ 
ᓂᕿᔅᓴᐃᑦ ᐊᑐᖅᐸᒋᐊᖃᕐᓂᕐᒥᓄᑦ ᐊᒻᒪᓗ ᓄᓇᒥ 
ᐅᕝᕙᓘᓐᓃᑦ ᑕᕆᐅᒥ ᐅᕝᕙᓘᓐᓃᑦ ᓯᓚᐅᑉ 
ᖃᓄᐃᓐᓂᖓᓂ ᐅᖅᑯᐊᒃᓴᓕᐅᕈᓐᓇᕆᐊᒃᓴᒥᓄᑦ 
ᐊᑐᕈᓐᓇᕐᓂᒥᓂᑦ. 

ᑐᐱᕆᔭᕗᑦ ᓴᓇᐅᒐᓕᐊᖑᓯᒪᕗᑦ ᑐᐱᒃᓴᓂᑦ 
ᓇᐸᔪᖃᖅᑎᑕᐅᓪᓗᑎᒃ ᖃᓇᖃᖅᑐᑎᒃᓗ ᐊᒻᒪᓗ 
ᑐᑉᐸᕆᒃᓴᐅᑎᖃᖅᑎᑕᐅᓪᓗᑎᒃ ᐊᒃᖢᓈᓂᑦ. ᓄᓇ 
ᑭᓯᐊᓂ ᓯᐅᕋᐅᓗᐊᕐᓂᖓ ᐱᔾᔪᑎᒋᓪᓗᒍ 
ᓇᑉᐸᖅᑎᓯᒪᑦᑎᐊᕐᓂᖅ ᐊᔪᕐᓇᕐᒪᑕ, ᐊᒃᖢᓈᖏᑦ 
ᐅᔭᖅᑲᓄᑦ ᕿᓚᒃᓱᖅᑕᐅᓯᒪᕗᑦ 
ᓇᐸᑎᑦᑎᓇᓱᐊᕈᑎᐅᓂᐊᖅᑐᑎᒃ. 

ᖃᒨᒃᑲᖅ ᑎᑯᕋᓕᕐᐳᖅ ᑎᓕᓪᓗᓂᑎᒍᑦ 
ᖃᓄᐃᓕᐅᖁᔨᓂᕐᒥᓄᑦ ᐅᒥᖕᒪᐃᑦ ᐊᒥᖏᓄᑦ 
ᖃᓕᕇᓕᖅᑎᓯᒪᔪᓄᑦ ᑕᐃᒪᓗ ᑐᐱᐅᑉ ᐃᓗᐊᓄᑦ 
ᐃᓕᐅᖅᑲᓕᖅᐸᕗᑦ ᐅᖅᑰᔪᓐᓇᕈᑎᒋᓂᐊᕋᑦᑎᒍ, 
ᓯᓂᒡᕕᒃᐳᑦ ᖄᖏᓄᐊᖅᑎᖅᑐᒋᑦ. ᑰᖕᒥᑦ 

ᐃᒥᖅᑕᓚᐅᕐᓗᑕ ᖃᓛᖅᑎᑦᑎᓕᖅᐳᒍᑦ. ᑕᐃᕕᑦ ᕿᖅᑯᑦ 
ᑏᓕᐅᕐᕕᒻᒥᒃ ᑐᓂᓪᓗᓂᑎᒍ, ᐊᐅᐸᖅᑐᒥᒃ ᒪᑐᖓ 
ᕿᓚᒃᓯᒪᓪᓗᓂ ᑎᒍᒻᒥᕝᕕᓕᐅᖅᑕᐅᓯᒪᔪᓕᖕᒥᒃ. ᐃᓚᖏᑦ 
ᐊᖑᑎᑦ ᐃᒐᓕᐅᓕᖅᑐᑎᒃ ᖃᖅᑲᐅᑉ ᖃᓂᒋᔭᖓᑕ 
ᓴᓂᕋᖓᓂ: ᖃᑦᑕᖅᑕᓕᖕᒥᒃ ᐃᓕᔭᐅᓯᒪᔪᒥᒃ 
ᑕᑯᔅᓴᐅᑦᑎᐊᕋᓂ ᓯᑕᒪᓂᑦ 

ᐊᓐᓇᐅᒪᓇᓱᐊᕈᑎᖃᕐᓂᐊᕋᑦᑕ ᐃᖃᓗᖕᓂᒃ, 
ᑎᖕᒥᐊᓂᒃ ᐊᒻᒪᓗ ᐃᒻᒪᖄᓗ ᐅᒥᖕᒪᓂᑦ ᑐᒃᑐᓂᓪᓘᓐᓃᑦ. 
ᐊᒥᓲᓂᖅᓴᐅᔪᑦ ᐃᓄᐃᑦ ᖁᑭᐅᑎᒥᓐᓂᒃ ᓇᒃᓴᖅᓯᒪᒻᒪᑕ 
ᐋᖅᑭᐅᒪᕙᒌᖅᓯᒪᔭᒥᓐᓂᒃ ᓂᕐᔪᑎᑕᖄᓪᓚᒐᔭᕐᓂᖅᐸᑦ 
ᓂᕿᒋᔪᓐᓇᕐᓂᐊᖅᑕᑦᑎᓐᓂᒃ - ᐅᕝᕙᓘᓐᓃᑦ 
ᓇᓄᖅᑕᖃᓕᑳᓪᓚᒐᔭᕐᓂᖅᐸᑦ ᓇᐅᑦᓯᐅᒪᑎᒃᓴᒥᒃ. 

ᖃᒨᒃᑲᖅ, ᐱᔭᒃᓴᖃᓗᐊᓚᐅᕐᓂᕐᒥᓄᑦ ᐅᓰᔭᐃᓪᓗᓂ 
ᐱᖓᓱᓂᒃ ᐅᒥᐊᕋᓛᑦᑎᓐᓂᒃ, ᑭᖑᓪᓕᖅᐸᐅᓪᓗᓂ 
ᑐᐱᖅᑐᓕᕐᐳᖅ. ᐊᑕᐅᓯᕐᒥᒃ ᖃᓇᖃᖖᒋᓐᓂᖅᓱᓂ. 
ᕿᔪᐃᑦ ᑕᒫᓂ ᓇᐹᖅᑐᖃᖖᒋᓐᓂᕐᒥ 
ᐃᑉᓕᕐᓇᖅᑐᒻᒪᕆᐅᕙᒻᒪᑕ, ᑕᐃᒪᓕ ᐊᓱᐃᓛ, ᖃᒨᒃᑲᖅ 
ᓇᓂᓯᓕᕐᐳᖅ ᐅᓈᕕᓂᑐᖃᕐᒥᒃ ᑕᑭᓂᖓ 
ᓈᒻᒪᑲᓴᒃᑑᓪᓗᓂ, ᐋᖅᑭᒃᓱᓕᖅᑐᓂᐅᒃᓗ 
ᕿᓇᓕᐊᕆᓪᓗᒍ, ᐅᓘᑎᒧᑦ ᐊᒻᒪᓗ ᐅᔭᖅᑲᒥᒃ 
ᑲᐅᑕᐅᔭᖃᖅᑐᓂ. 

“ᑕᐃᒪᓐᓇ ᓯᕗᓕᕕᓂᑦᑎᓐᓂᒃ ᐃᔾᔪᐊᖅᓯᓕᖅᐸᒃᑐᒍ 
ᖃᓄᐃᓕᐅᕈᓐᓇᖅᐸᓐᓂᑦᑎᒍ, 
ᓄᓇᓕᐊᖅᓯᒪᓕᑐᐊᕌᖓᑦᑕ,” ᐅᖃᓕᕐᐳᖅ, 
ᐃᒡᓚᕈᔪᒃᑑᓪᓗᓂ. 

ᖃᐅᖕᒪᑦ, ᕗᕋᐃᖕᒃᓕᓐ ᐅᒥᐊᖅᑐᖅᑎᖏᑕᓗ 
ᐱᓱᒃᕕᒋᓚᐅᒐᐃᑎᒍᑦ ᐱᓱᕋᔭᓕᖅᐳᒍᑦ ᓯᕿᓂᖅᐸᓕᐊᒍᑦ 
ᓯᒡᔭᖓᑕ ᑭᖕ ᒍᐃᓕᐊᒻ ᕿᑭᖅᑕᖓᓂ, ᓂᑦᑕᓪᓗᓂᓗ 
ᑐᐊᓐᓂᖅᐸᐅᓪᓗᓂ ᑰᖑᓂᖓᑕ ᓄᐊᔅᕕᔅ ᐹᓯᑦᖓ 
ᕗᕋᐃᖕᒃᓕᓐ ᕿᓂᓚᐅᖅᑕᖓ, ᓄᐊᔅ ᐊᒥᐊᕆᑲᒥᐅᑦ 
ᓄᓇᖓᑕ ᐊᒻᒪᓗ ᕿᑭᖅᑕᐅᑉ 
ᐊᑕᕝᕕᒋᑐᕋᐅᓐᓂᖓᓃᑦᑐᖅ. 

“ᑕᐃᒪᓐᓇ ᐃᓕᑦᓯᖃᑦᑕᖅᓯᒪᒐᒃᑯ, 
ᑕᒪᐅᖖᒐᖃᑦᑕᖅᑐᖓ,” ᖃᒨᒃᑲᖅ ᐅᖃᕐᐳᖅ, 
ᓂᐊᖁᕐᒥᓄᑦ ᓇᓗᓇᐃᖅᓯᕐᕕᒋᓪᓗᓂᒋᑦ 

ᐃᓕᓐᓂᐊᖅᑐᐃᑦ ᖃᐅᔨᓴᐃᓂᖃᓕᖅᓯᒪᔪᑦ ᓄᓇᐃᓐᓇᒥᒃ, 
ᓄᓇᒧᑦ ᕿᒥᕐᕈᓪᓗᑎᒃ ᖃᐅᔨᓴᐃᔪᓄᑦ. “ᐃᓚᖏᓂᒃ 
ᑕᒪᒃᑯᓂᖓ ᐃᓕᓐᓂᐊᖅᑎᑦᑎᕙᒃᑑᒐᓗᐊᑦ 
ᐃᓕᓐᓂᐊᕐᕕᖕᓂ ᑭᓯᐊᓂᓗ 
ᑐᓴᕈᒥᓇᓱᐊᖅᑎᑕᐅᕙᖖᒋᒻᒪᑕ. ᑕᒪᐅᖖᒐᕐᓗᓂᓕ, 
ᐃᓱᒪᒃᑯᑦ ᐃᓱᒪᒃᓴᖅᓯᐅᕈᑎᖃᕈᓐᓇᖅᓯᕙᒃᑲᕕᑦ 
ᖃᓄᐃᑦᑑᒪᐅᕐᓯᒪᓐᓂᕐᒪᖔᑦ ᑕᐃᔅᓱᒪᓂᑐᖃᐅᑎᓪᓗᒍ. 
ᑖᒃᑯᐊ ᐃᓕᓐᓂᐊᖅᑐᐃᑦ ᑕᑯᓯᒪᓂᐊᓕᕐᒪᑕᓕ.” 

ᑕᒫᖖᒐᑦ ᐅᖓᓯᓗᐊᖖᒋᑦᑐᒥᑦ, 
ᑕᐃᔅᓱᒪᓂᑐᖃᒻᒪᕆᐊᓗᒃ, ᖃᒨᒃᑲᐅᑉ ᐊᓈᓇᑦᑎᐊᖓᑕ 
ᐊᓈᓇᕕᓂᖓ ᓇᐃᐱᑦᑎᓚᐅᖅᓯᒪᓐᓂᕐᐳᖅ 
ᑐᐊᐸᖃᕐᓂᖓᑕ ᑲᖏᖅᖢᖕᒥ ᓯᒡᔭᖓᓂ - ᓴᕕᕋᔭᖕᓂᑦ 
ᓴᓇᐅᒐᓕᐊᖑᓯᒪᓪᓗᑎᒃ ᑲᑭᕙᖕᓂᒃ ᐊᓘᑎᓂᒃᓗ - 
ᐊᒻᒪᓗ ᐃᓅᑉ ᑎᒥᖓᑦᑎᑐᑦ ᐋᖅᑭᒃᓱᐊᖑᓯᒪᓪᓗᓂ 
ᖁᑦᑎᖕᓂᖃᖅᑐᒥᒃ ᓄᓇᒥᒃ, ᖃᒨᒃᑲᐅᑉ 
ᐅᖃᐅᑎᓪᓗᓂᑎᒍ, ᓇᐃᐱᑦᑎᒐᒥᓗ 
ᖃᓂᑕᖓᓄᐊᖅᑕᐃᓕᓕᖅᑐᕕᓂᖅ. ᑭᓯᐊᓂᓗ ᐸᑉᑯᔭᖅ 
ᑎᒍᓐᓂᖅᑐᓂᐅᒃ ᓯᑯᒧᑦ ᓯᖁᑦᑎᕆᔾᔪᑎᓕᐅᓕᕐᓂᖅᐸᖓ 
ᐊᑐᖅᐸᓐᓂᐊᓕᖅᑐᒍᓗ ᐅᑭᐅᒐᓴᓐᓄᑦ ᐊᒥᓱᐊᓗᓐᓄᑦ. 

ᐃᖅᑲᐅᒪᓪᓗᓂᒋᑦ ᐊᓈᓇᑦᑎᐊᕕᓂᖓᑕ 
ᐊᓈᓇᒋᓚᐅᖅᑕᖓ ᐊᒻᒪᓗ ᐊᓯᖏᑦ 
ᐃᓄᑐᖃᕆᔭᐅᓚᐅᖅᓯᒪᔪᑦ ᐅᓂᒃᑳᖅᑐᐊᕆᔭᐅᓯᒪᕙᒃᑐᓂᒃ 
ᑎᒍᒥᐊᖅᑎᐅᓚᐅᖅᑐᑦ ᐱᔾᔪᑎᒋᓪᓗᒍ ᕗᕋᐃᖕᒃᓕᓐ 
ᐊᑯᓂᐊᓗᖕᒧᑦ ᑎᑭᑦᑐᒍ, ᐃᓚᖃᖅᑐᒋᑦ ᔨᒥ ᕿᖅᑯᑦ 
ᐊᓈᓇᖓᓂᒃ, ᖃᒨᒃᑲᖅ ᑕᑯᔭᖅᑐᐃᖃᑕᐅᓵᒪᐅᕐᐳᖅ 
ᐅᒥᐊᕐᔪᐊᕕᓂᕐᒥᒃ ᐃᕆᐸᔅ ᖁᓕᒥᒎᓕᒃᑯᑦ. ᑎᒍᓯᓪᓗᓂ 
ᓯᐅᖅᑲᒥᒃ ᐃᓄᑐᖃᐃᑦ ᐃᓗᕕᕕᓂᖏᓂ 
ᐃᓕᐅᖅᑲᐃᓯᓚᐅᕐᐳᖅ ᐅᒥᐊᕐᔪᐊᕕᓂᐅᑉ ᖄᖓᓄᑦ. 
ᑐᓵᑦᑎᐊᔪᓴᖃᑦᑕᓚᐅᕐᓂᕐᒥᒍᑦ ᓯᕗᓕᕕᓂᕆᔭᒥᑕ 
ᑕᑯᖃᑦᑕᓚᐅᖅᓯᒪᔭᕕᓂᖏᓂᒃ ᐊᒻᒪᓗ 
ᖃᐅᔨᓴᐃᑦᑎᐊᕆᐊᖃᑦᑕᕐᓯᒪᓂᕐᒥᓂᒃ ᓇᓂ 
ᑕᑯᓚᐅᓯᒪᒻᒪᖔᑕ ᐃᑲᔪᖅᑎᐅᔪᓐᓇᖅᓯᓚᐅᕐᒪᑦ ᑲᓇᑕᒥ 
ᒥᕐᖑᐃᖅᓯᕐᕕᓕᕆᔨᕐᔪᐊᒃᑯᓐᓄᑦ ᐃᑦᑕᖅᓂᑕᑐᖃᓕᕆᔨᒃᑯᑦ 
ᓇᓂᓯᓯᒪᓕᓚᐅᕐᓂᖓᓄᑦ ᐅᒥᐊᕐᔪᐊᕕᓂᑐᖃᕐᒥᒃ.  

“ᐅᕙᓐᓄᓪᓕ, ᐊᔪᕐᓇᕋᔭᓚᐅᕐᒪᑦ ᐅᓪᓗᒥ 
ᖃᐅᔨᒪᓕᕆᐊᕐᒥᒃ ᐅᖃᓕᒫᑐᐃᓐᓇᖅᐸᓚᐅᕈᒪ 

ᑎᑎᕋᖅᑕᐅᓯᒪᔪᕕᓂᕐᓂᒃ [ᑕᕆᐅᕐᔪᐊᑉ ᐊᑭᐊᓂᕐᒥᐅᓂᑦ 
ᐊᒻᒪᓗ ᐊᒥᐊᕆᑲᒥᐅᓂᑦ] ᕿᓂᖃᑦᑕᓚᐅᖅᑐᕕᓂᕐᓂᑦ 
ᐅᒥᐊᖅᑐᕐᑎᓂᒃ,” ᐅᖃᖅᑐᓂ. 

ᐅᓪᓗᒥᐅᓕᖅᑐᒥᓕ, ᖃᒨᒃᑲᐅᑉ ᐱᓱᖃᑎᒋᕚᑎᒍᑦ 
ᑕᐃᔅᓱᒪᓂᑕᑐᖃᒃᑯᑦ, 
ᐅᓂᒃᑲᐅᓯᐅᖃᑦᑕᖅᓯᒪᔪᑎᒎᖅᑎᑦᑐᑕ ᐊᑦᑕᑕᖅᓯᒪᑎᓪᓗᒍ 
ᕗᕋᐃᖕᒃᓕᓐ ᐅᒥᐊᖅᑐᕐᑎᖏᑕ ᐊᑐᓚᐅᖅᓯᒪᔭᖓᑎᒍᑦ. 
ᑖᓐᓇ ᐅᓂᒃᑲᐅᓯᖓ ᐱᔾᔪᑎᖃᕐᐳᖅ ᑑᓪᓕᕕᓂᕐᓂᒃ 
ᐃᓅᖃᑎᒌᖑᕙᒪᐅᖅᓯᒪᔪᓂᒃ - ᐃᓄᒃᑎᑐᑦ ᑕᐃᔭᐅᓪᓗᓂ 
ᑐᓐᓃᑦ - ᐃᓄᒃᐸᓱᒃᔫᕙᓚᐅᖅᓯᒪᔪᕕᓂᕐᓂᒃ ᑕᒫᓂ 
ᕿᑭᖅᑕᒥ ᓄᓇᖃᖅᐸᒃᑐᕕᓂᐅᓪᓗᑎᒃ ᐊᒻᒪᓗ 
ᐱᑕᖃᕈᓐᓃᖅᐸᓪᓕᐊᓕᓚᐅᖅᓯᒪᔪᕕᓂᕐᓂᒃ. 
ᐅᓪᓗᒥᐅᓕᖅᑐᒥ ᐃᑦᑕᕐᓂᑕᑐᖃᓕᕆᓂᕐᒧᑦ ᐊᒻᒪᓗ 
ᓇᑭᖖᒑᖅᓯᒪᔪᕕᓂᓕᕆᓂᕐᒧᑦ ᖃᐅᔨᓴᖅᑎᐅᔪᑦ 
ᓇᓗᓇᐃᖅᓯᓯᒪᓕᕐᒪᑕ ᑑᓐᓃᑦ ᐅᑭᐅᖅᑕᖅᑐᒧᑦ 
ᑎᑭᓚᐅᖅᓯᒪᓐᓂᕐᒪᑕ ᓴᐃᐱᐊᕆᐊᒥᑦ 5,000 ᐅᑭᐅᑦ 
ᓈᓯᒪᓕᖅᑐᓂ ᐊᒻᒪᓗ ᐱᑕᖃᕈᓐᓃᖅᑐᕕᓂᐅᓐᓂᖅᑐᑎᒃ 
700 ᐅᑭᐅᑦ ᓈᓯᒪᓕᕐᒪᑕ ᑕᐃᒪ ᐃᓄᐃᑦ 
ᑎᑭᕋᖅᐸᓪᓕᐊᓕᕐᒪᑕ ᐅᓪᓗᒥᓂᑕᕐᓂᒃ 
ᓴᓇᕐᕈᑎᖃᖅᐸᓕᕐᑐᑦ - ᕿᒧᒃᓯᖃᖅᑐᑦ, ᐊᖏᔪᐊᓗᓐᓂᒃ 
ᐅᒥᐊᖃᖅᐸᒃᑐᑦ, ᐊᖑᓇᓱᐊᒍᑎᖃᖅᐸᒃᑐᓂᒃᓗ 
ᐱᑎᒃᓯᑕᕐᓂᒃ ᐊᒻᒪᓗ ᐅᓈᕐᓂᒃ. 

ᑕᒫᓂ, ᓯᒡᔭᐅᑉ ᑎᒥᑦᑎᐊᖓᓂ, ᐱᑕᖃᐅᕐᐳᖅ 
ᐱᑐᖃᒻᒪᕆᐊᓘᓪᓗᑎᒃ, ᐊᖕᒪᓗᖅᑐᓂᒃ ᑑᓐᓃᑦ 
ᐃᒡᓗᒋᕙᓚᐅᖅᓯᒪᔭᕕᓂᖏᓐᓂᒃ 
ᓴᓇᐅᒐᓕᐊᕆᕙᒃᑕᕕᓂᖏᓂᑦ ᓄᓇᒥᒃ ᓴᒡᒐᖅᑐᒋᑦ, 
ᑎᖓᐅᔭᖃᓕᖅᓯᒪᔪᓂᒃᓗ ᐅᔭᖅᑲᓂᒃ 
ᐅᖁᒪᐃᑦᑐᒻᒪᕆᐊᓗᓐᓂᒃ ᐃᓄᓐᓂᑦ ᐅᓪᓗᒥᐅᓕᖅᑐᒥ 
ᐊᒃᔭᖅᑕᐅᔪᓐᓇᕋᔭᖖᒋᓕᖅᑐᓂᒃ. ᔨᒥ ᕿᖅᑯᑦ, 
ᒥᖅᓱᒐᐅᓯᒪᔪᒥᒃ ᔭᐸᒥᓂᒃ ᐊᑐᖅᑐᓂ, ᓰᖅᑯᖓᕗᖅ, 
ᐃᒻᒥᓂᒃ ᒪᑭᒪᑎᑦᑐᓂ ᐅᓈᒥᓄᑦ ᐊᔭᐅᑉᐱᐊᕆᕙᒃᑕᒥᓄᑦ 
ᐱᓱᕋᔭᖕᓂᐊᕐᓗᓂ, ᐅᓂᒃᑲᐅᓯᖃᕐᐳᖅ 
ᐅᓂᒃᑳᒃᓴᕆᔭᒥᓂᒃ. ᐃᓕᓐᓂᐊᕐᑐᐃᑦ ᑲᑎᓯᒪᓕᕐᐳᖅ, 
ᐅᑕᖅᑭᐅᑦᑎᐊᔪᓴᒻᒪᕆᒃᑑᓪᓗᑎᒃ. ᑐᑭᓯᐅᒪᒐᒥᒃ 
ᑕᑯᓐᓇᕆᐊᖅᑐᕐᑎᑕᐅᓯᒪᓂᕐᒥᓐᓂᒃ ᐊᒻᒪᓗ 
ᑐᓵᔭᖅᑐᕐᓯᒪᓂᕐᒥᓐᓂᒃ.

ᓄᑕᕋᐅᑎᓪᓗᒍ, ᐃᓄᑐᖃᕐᓂᑦ 
ᐅᖃᐅᔾᔭᐅᕙᓚᐅᖅᓯᒪᒻᒪᑦ ᑕᒪᒃᑯᓂᖓ 
ᐃᑦᑕᕐᓂᑕᑐᖃᖃᕐᕕᐅᔪᓂᒃ ᐱᓕᕆᐊᖃᖃᑦᑕᖁᔭᐅᓇᓂ, 
ᐃᓄᒃᑎᑐᑦ ᐅᖃᐅᔾᔪᖅᐸᖏᑦ, ᓂᐱᑭᑦᑑᓪᓗᓂ ᐊᒻᒪᓗ 
ᐃᒃᐱᒋᓪᓚᕆᒃᑐᓂᒋᑦ ᐅᖃᐅᔾᔪᕈᓯᕆᔭᐅᕙᓚᐅᖅᑐᑦ. 
ᐃᓅᓯᕐᒧᑦ ᓈᒻᒪᒍᓐᓃᕐᓇᕐᒪᑕ.

ᖃᒨᒃᑲᖅ ᐅᓂᒃᑳᕆᔭᒥᓂᒃ 
ᐅᓂᒃᑲᐅᓯᖃᒃᑲᓐᓂᓕᖅᑐᓂ. 1923-ᒥᓕ, 
ᑎᓐᒫᒃᒥᐅᑕᐅᓪᓗᓂ ᐅᐊᔭᖅᑎᒻᒪᕆᒃ ᓄᑦ ᕌᔅᒥᐅᓴᓐ, 
ᑕᒫᓂᕐᒥᐅᓂᓪᓗ ᑕᐃᔭᐅᕙᓚᐅᖅᑐᓂ ᓘᒃ, 
ᑎᑭᓚᐅᖅᓯᒪᕗᖅ ᑭᖕ ᒍᐃᓕᐊᒻ ᕿᑭᖅᑕᖓᓄᑦ 
ᑕᓪᓕᒪᒋᔭᖓᓂᒃ (5) ᑑᓪᓕᓂᒃ ᖃᐅᔨᓴᐃᒋᐊᖅᓯᒪᓪᓗᓂ 
ᐊᒻᒪᓗ ᑕᒫᓂ ᓄᓇᖃᓕᖅᑐᕕᓂᐅᓪᓗᓂ ᓯᒡᔭᖓᓂ. 
ᕌᔅᒥᐅᓴᓐ ᑎᒍᓯᖃᑦᑕᓕᓚᐅᕐᓯᒪᓐᓂᕐᐅᖅ ᐅᔭᖅᑕᓂᒃ 
ᑕᒫᖖᒐᑦ ᑑᓐᓃᑦ ᐃᒡᓗᖁᑎᒋᕙᒃᓯᒪᔭᖏᓂᑦ ᓇᖕᒥᓂᖅ 
ᐅᔭᖅᑲᓂᑦ ᐃᒡᓗᓕᐅᕈᑎᒋᓪᓗᓂᒋᑦ. 

ᐃᓄᐃᑦ ᓈᒻᒪᒃᓴᖖᒋᕐᔪᐊᓚᐅᖅᓯᒪᕗᑦ ᕌᔅᒥᐅᓴᓐ 
ᖃᓄᐃᓕᐅᕐᓂᖓᓂᒃ ᐃᑦᑕᕐᓂᑕᑐᖃᖃᕐᕕᐅᔪᓂᒃ, 
ᑭᓯᐊᓂᓗ ᐃᓄᑦᑕᐅᓗᐊᕐᓂᖓ ᐱᔾᔪᑎᒋᓪᓗᒍ 
ᐃᓱᒪᒋᔪᓐᓇᐃᕐᕕᒋᓪᓗᓂᔾᔪᒃ. ᖃᒨᒃᑲᐅᑉ 
ᐃᑦᔪᐊᕈᒥᓇᖅᑐᖁᑎᒋᕙᖓ ᐱᔾᔪᑎᒋᓪᓗᒍ, 
ᖃᒨᒃᑲᖅᑎᑐᑦ, ᑐᓵᑦᑎᐊᕋᓱᒃᐸᓚᐅᕐᒪᑦ ᐃᓄᐃᑦ 
ᐅᓂᒃᑲᐅᓯᒃᓴᕆᔭᖏᓂᒃ ᐊᒻᒪᓗ ᐅᒃᐱᕆᔭᖏᓂᒃ ᐊᒻᒪᓗ 
ᑎᑎᖃᖅᐸᓪᓕᐊᖃᑦᑕᖅᓯᒪᓪᓗᓂᒋᑦ. 

ᑎᑉᔭᖅᐸᓯᖕᒥ, ᑎᑭᓕᖅᑐᑕ ᑎᕆᒐᓂᐊᓂᑦ 
ᓴᒡᒐᖅᑕᐅᖃᑦᑕᕐᓯᒪᓕᖅᑐᕕᓂᐅᓪᓗᓂ ᐃᓗᕕᕕᓂᖓᓂᒃ 
“ᕋᓴᒥᐅᑕᖅ ᒪᐃᒃ,” ᕿᑭᖅᑕᒥ 
ᓯᕗᓪᓕᖅᐸᐅᖃᑕᐅᓚᐅᖅᓯᒪᔪᕕᓂᖅ ᐊᒥᕐᓂᒃ 
ᓂᐅᕕᖅᑎᐅᕙᒃᑐᕕᓂᐅᓪᓗᓂ ᓯᕗᓪᓕᖅᐹᒥ 
ᓂᐅᕕᕐᕕᓕᐊᖑᓚᐅᖅᓯᒪᔪᕕᓂᕐᒥ ᕿᑭᖅᑕᒥ. 
ᒪᓕᒃᑐᑎᒍᓗ ᐃᓄᐃᑦ ᐱᐅᓯᑐᖃᖓᑦ, ᓱᒃᑲᐃᑦᑑᓪᓗᑕ 
ᐃᓗᕕᖅ ᐊᕙᑎᐊᒍᑦ ᐱᓱᒃᕕᒋᓕᖅᐸᕗᑦ 
ᐅᐱᒋᑦᑎᐊᕋᑦᑎᒍ ᓇᓗᓇᐃᖅᓯᒋᐊᕐᕕᒋᓪᓗᒍ. 

ᑖᓐᓇ ᐱᔾᔪᑎᒋᓗᐊᖅᑐᓂᐅᒃ ᖃᒨᒃᑲᖅ ᐃᓅᓯᓕᒫᒥᓂ 
ᐃᑦᑕᕐᓂᑕᑐᖃᓕᕆᓂᕐᒥᒃ 
ᖁᕕᐊᒋᔭᖃᓪᓚᕆᓕᓚᐅᖅᓯᒪᕗᖅ, ᑭᖑᓂᐊᓂᓗ 
ᐊᑐᕐᓂᖃᒻᒪᕆᒃᑐᒥᒃ ᐱᓕᕆᓂᖃᖃᑕᐅᓕᓚᐅᖅᑐᓂ 
ᕗᕋᐃᖕᒃᓕᓐ ᐱᔾᔪᑎᒋᓪᓗᒍ ᐅᓂᒃᑲᐅᓯᐅᕙᒃᓯᒪᔪᓄᑦ. 
ᑕᐃᒪᖖᒐᓂᑦ ᐊᑖᑕᖓᑕ ᑕᑯᑎᓚᐅᖅᓯᒪᒻᒪᒍ 7-ᓂᒃ 
8-ᓂᒃᓗᑭᐊᖅ ᐅᑭᐅᖃᖅᑎᓪᓗᒍ ᓴᐅᓂᕕᓂᑐᖃᕐᓂᒃ, 
ᑐᑭᓯᓇᓱᒃᓯᒪᓕᕐᒪᑦ ᖃᓄᖅ “ᒪᐃᒃ” 
ᑐᖁᓚᐅᖅᓯᒪᓐᓂᕐᒪᖔᑦ. ᓂᐅᕕᖅᑎᕕᓂᑐᖃᖅ 
ᐅᓂᒃᑲᐅᓯᐅᖃᑦᑕᖅᓯᒪᒻᒪᑦ 
ᐃᒻᒥᓃᓚᐅᖅᓯᒪᓇᓱᒋᔭᐅᓪᓗᓂ ᐋᖓᔮᖅᑐᓂ 
ᐅᓇᑕᖃᑎᖃᓚᐅᖅᑳᖅᑐᓂ. ᑭᓯᐊᓂᓗ ᖃᒨᒃᑲᐅᑉ 
ᑕᑯᑎᓕᓚᐅᖅᐹᑎᒍᑦ ᓂᐊᖁᕕᓂᖓᓂᒃ, ᐃᓗᕕᐊᑕ 

ᓴᓂᕋᖓᓃᑦᑐᒥᒃ. ᖁᑭᐅᑎᒧᑦ 
ᖁᑭᖅᑕᐅᓯᒪᔪᕕᓂᐅᓂᖓᓄ ᐊᖕᒪᓂᖅᑕᖃᕐᐳᖅ 
ᑳᑉᔨᖓᓂᑦ, ᐃᓄᐊᖅᑕᐅᖔᖅᑐᕕᓂᐅᖅᑰᕐᓂᖓᓄᑦ 
ᐃᖕᒥᓃᖖᒋᑦᑐᓂ ᓇᓗᓇᐃᖅᓯᔾᔪᑕᐅᔪᓐᓇᖅᑐᒥᒃ. ᓲᕐᓗ 
ᕗᕋᐃᖕᒃᓕᓐ ᐅᒥᐊᖅᑐᕐᑎᖏᑐᑎᑦ, “ᒪᐃᒃ” 
ᖃᐅᔨᒋᐊᖅᑕᐅᓯᒪᓕᕋᒥ ᐅᑭᐅᖅᑕᖅᑐᑉ ᖃᐅᔨᓴᕈᓯᖓᓄᑦ 
ᐊᔪᕆᓕᓚᐅᕐᒪᒍ ᐊᓐᓇᐅᒪᕝᕕᒋᔪᓐᓇᕆᐊᖅ. 

ᑕᖕᒫᖅᓯᒪᕝᕕᒋᔭᑦᑎᓐᓄᑦ ᐅᑎᕋᑦᑕ, ᐃᓕᓐᓂᐊᖅᑐᐃᑦ 
ᑐᐱᐅᑉ ᐃᓗᐊᓂ ᑲᑎᓯᒪᓕᕐᐳᑦ ᑐᓵᓂᐊᖅᑐᒍ ᔨᒥ 
ᕿᖅᑯᑦ ᐃᖖᒋᖅᑎᓪᓗᒍ ᐃᓚᖓᓂᒃ ᐃᑉᔪᕐᓇᐃᑦᑑᓪᓗᑎᒃ, 
ᑕᐃᔅᓱᒪᓂᑕᑐᖃᕐᓂᒃ ᐃᖖᒋᐅᓯᕐᓂᒃ, ᐱᐅᓯᑐᖃᖅ 
ᒪᓕᒃᑐᒍ ᑐᓂᔭᐅᕙᓪᓕᐊᖃᑦᑕᖅᓯᒪᓂᑯᓂᒃ 
ᐃᓅᖃᑎᒌᓕᖅᑐᓄᑦ. ᑕᐅᑐᖅᑰᕐᓇᒻᒪᕆᒃᑑᓪᓗᑎᒃ, 
ᐃᖖᒋᐅᓯᐅᕗᑦ ᐅᑎᖅᑕᕐᕕᐊᖅᑑᓪᓗᑎᒃ ᐱᓯᖓᒍᑦ, 
ᐊᔾᔨᒌᒃᑐᒥᒃ ᐅᖃᐅᓯᖃᖅᐸᒃᑐᑎᒃ, 
ᑕᒫᖖᒐᑐᐃᓐᓇᐅᖅᑰᔨᔪᕐᓗ ᖁᕝᕙᓯᒋᐊᕐᓂᖃᖅᐸᒃᑐᑎᒃ 
ᐅᕝᕙᓘᓐᓃᑦ ᑲᑕᒋᐊᖅᓯᒪᓂᖃᖅᐸᒃᑐᑎᒃ. 

ᐃᕐᓂᖓ ᓴᓂᖓᓂ ᐃᒃᓯᕚᕐᐳᖅ, ᓂᐱᖃᕋᓂ 
ᐅᓂᒃᑲᐅᓯᕆᕙᓪᓕᐊᔭᖏᓂᒃ ᐅᖃᖃᑕᐅᕙᒃᑐᓂ. 
ᑕᒪᒃᑯᐊ ᓇᖕᓕᒍᓱᓐᓂᕐᒧᑦ ᐅᕝᕙᓘᓐᓃᑦ ᓯᓐᓇᒃᓴᐃᓂᕐᒧᑦ 
ᐱᓯᐅᖖᒋᒻᒪᑕ. ᐃᓅᑉ ᐃᓅᓯᖓᑕ ᐃᑎᓂᖅᐹᖓᓄᑦ 
ᑐᕌᖅᑎᑕᐅᓯᒪᓂᖃᖅᑑᕗᑦ: ᓂᕐᔪᑎᒥᒃ 
ᐱᑕᖅᓯᒪᓕᓚᐅᕐᓂᕐᓄᑦ ᐊᓐᓇᐃᓇᓱᒋᓚᐅᖅᑕᕐᓄᑦ, 
ᐅᖓᓯᒃᑐᐊᓗᖕᒧᑦ ᐃᖏᕐᕋᖃᑦᑕᖅᓯᒪᓂᕐᒧᑦ 
ᓂᕆᔭᒃᓴᖃᕋᓂ ᐊᒻᒪᓗ 
ᐊᓐᓇᐅᒪᔾᔪᑎᒃᓴᖃᑐᐃᓐᓇᖅᑑᓪᓗᓂ ᑕᒧᐊᔭᒐᔭᕐᓂᕐᒧᑦ 
ᓇᑦᑎᐅᑉ ᕿᓯᖓᓂᒃ, ᐅᓪᓗᓄᑦ ᐊᒥᓱᓄᑦ 
ᐃᒃᓯᕚᕐᕕᖃᖃᑦᑕᖅᓯᒪᓂᕐᒧᑦ ᓇᑦᑎᐅᑉ ᐊᒡᓗᐊᓂ. 
ᐅᓂᒃᑲᐅᓯᓕᐊᖑᓯᒪᒻᒪᑕ ᐊᔪᕐᓇᖅᑐᐊᓗᖕᒥ 
ᐊᓐᓇᐅᒪᔪᓐᓇᖃᑦᑕᖅᓯᒪᓂᕐᒧᑦ.

ᐊᖏᕐᕋᐅᕕᒃᓴᑦᑎᓐᓂᒃ ᐅᑕᖅᑭᐅᓕᕋᑦᑕ, ᑕᒫᓂ 
ᓄᓇᒦᖃᑎᒌᒋᐊᕐᕕᒋᓯᒪᔭᑦᑎᓐᓂ 
ᐊᓄᕆᑐᓗᐊᓕᖅᓯᒪᓂᖓᓄᑦ ᓄᖅᑲᖓᑎᑕᐅᓪᓗᑕ. 
ᐅᓐᓄᐊᓗᒃᑖᒥᒃ ᐊᓄᕆᐊᓗᖕᒧᑦ ᑐᐱᖅᐳᑦ 
ᐊᐅᓚᑎᑕᐅᖃᑦᑕᓚᐅᕐᒪᑦ, ᖃᓇᒋᔭᖅᐳᑦ ᓇᐸᔪᖏᓪᓗ 
ᓂᐅᖖᒐᒻᒪᕆᒃᐸᒃᑐᑎᒃ ᐊᓄᕆᓗᐊᕐᓂᖓᓄᑦ. 

ᐊᑕᐃᓐᓇᐅᔭᖅᑐᒥᒃ ᖃᒨᒃᑲᖅ ᓯᓚᒥᒃ 
ᖃᐅᔨᒋᐊᖃᑦᑕᖅᑐᓂ, ᐅᖄᓚᕙᒃᑐᓂ ᐅᖅᕼᐅᖅᑑᒧᑦ 
ᖃᐅᔨᒋᐊᖅᐸᒃᑐᓂᐅᒃ ᓯᓚᐅᑉ ᖃᓄᐃᓐᓂᐊᕐᓂᖓ, 
ᕿᒥᕐᕈᓕᖅᐸᒃᑐᓂᒃ ᕈᐃᐅᓪ ᑲᓃᑎᐊᓐᑯᑦ 
ᓄᓇᖖᒍᐊᓕᐅᖅᑎᑦ ᐊᐅᓚᖁᑎᖓ ᐅᒥᐊᕐᒥᓃᑦᑐᖅ 
ᓇᑭᖖᒑᓕᕐᒪᖔᑦ ᐊᓄᕆᓂᖓ ᖃᐅᔨᒋᐊᖅᐸᒃᑐᒍ.

ᐅᓪᓗᑐᖃᐅᓕᖅᑎᓪᓗᒍ, ᐊᐅᓪᓚᕐᕕᒋᔪᒪᓚᐅᖅᑕᕗᑦ 
ᖄᖏᖅᓯᒪᔪᑐᖃᐅᓕᖅᑐᓂ, ᔫᓯᕖᓐ ᖃᒨᒃᑲᖅ 
ᑕᑯᓐᓇᓕᕐᐳᖅ ᐅᐊᓯᒃᑐᒥ ᐊᐅᓚᔪᖅᑕᖃᕐᓂᖓᓂᒃ. 

ᐊᒥᕐᕌᓗᐃᑦ ᑐᒃᑐᑦ, ᓯᕗᓪᓕᖅᐹᒥᒃ ᑕᑯᒋᐅᕈᑎᒋᔭᖅᐳᑦ. 
ᐱᖓᓱᑦ ᐊᖓᔪᒃᖠᐅᓃᑦ ᐃᓕᓐᓂᐊᖅᑐᑦ ᐊᒻᒪᓗ ᐊᓯᖏᑦ 
ᐊᖑᓇᓱᒃᑏᑦ ᐊᐅᓪᓚᕋᓕᖅᐳᑦ ᐅᓪᓚᒃᑐᑎᒃ, ᑐᒥᖏᑦ 
ᒪᓕᒃᑐᓂᒋᑦ ᐱᓱᒃᑐᑎᒃ. ᐅᕙᑦᑎᐊᕈᖖᒍᑐᐃᓐᓇᕐᒪᓪᓗ, 
ᖁᕕᐊᓇᕐᔪᐊᓕᕐᐳᖅ. ᐃᓖᕼᐃᑐᖅ, ᐃᖅᑯᕐᓱᓂᖅᐹᖅ, 
ᐊᕐᓇᕐᓗᕐᒥᒃ ᑐᒃᑐᒻᒪᑦ.

ᕿᓚᒥᐊᓗᒃᓗ, ᐆᒪᔪᖅ ᐋᒃᑐᒐᐅᓯᒪᓕᕐᐳᖅ, 
ᐃᓗᓕᖏᓪᓗ ᐲᔭᖅᑕᐅᓯᒪᓕᖅᑐᑎᒃ ᐊᒻᒪᓗ ᐃᓚᖓ 
ᐊᒡᒍᖅᑕᐅᓯᒪᓕᖅᑐᓂ. ᐃᓖᕼᐃᑐᖅ, 
ᐊᐅᖏᓐᓇᕈᖅᓯᒪᓕᕐᑐᖅ ᓰᖅᑯᒥᒍᑦ ᐊᒻᒪᓗ ᐊᒡᒐᐅᑎᒥᒍᑦ, 
ᐊᒥᖓᓂᒃ ᐃᓗᓕᖃᓕᖅᓯᒪᔪᒥᒃ ᓂᕿᖓᓂᒃ 
ᓇᖕᒪᓕᕐᐳᖅ, ᐱᓱᒍᑎᓕᖅᑐᓂᐅᒃᓗ 
ᑐᐱᕐᕕᒋᓯᒪᔭᑦᑎᓐᓄᑦ, ᓂᕿᒃᓴᖅᑖᕐᑎᒻᒪᑎᒍᑦ 
ᐊᔪᖖᒋᓐᓂᖅᐸᐅᓪᓗᓂ. ᑕᒃᑭᕈᖅ ᐅᑉᐸᑎᖏᓂᒃ 
ᓴᖕᒪᒃᑐᓂ ᒪᓕᓕᖅᐳᖅ. ᑕᐃᕕᑦ ᕿᖅᑯᑦ ᕿᓚᒥᐊᓗᒃ 
ᑭᒃᓴᐅᑎᖏᓂᒃ ᑲᑎᖅᓱᐃᓕᕐᐳᖅ, ᐊᑖᑕᒥᓄᑦ 
ᓂᕆᔭᒃᓴᐅᓂᐊᖅᑐᓂᒃ, ᐃᓇᓗᐊᖏᓂᒃᓗ 
ᐃᓗᓖᔭᐃᓕᖅᑐᓂ ᓄᓇᒧᑦ ᐊᒡᒐᖕᒥᓄᑦ ᐊᒻᒪᓗ 
ᓂᐊᖁᖓ ᕿᒪᒃᑐᓂᐅᒃ ᓂᕆᔭᒃᓴᐅᓂᐊᕐᒪᑦ 
ᑎᕆᖓᓂᐊᓂᑦ ᐊᒃᖤᓂᓪᓗ.  

ᑐᐱᕐᕕᑦᑎᓐᓄᑦ ᐅᑎᑕᐃᓐᓇᕋᑦᑕ, ᑐᒃᑐᑉ ᑎᖑᖓ 
ᑎᖅᑎᑕᕆᔭᐅᓯᒪᓕᕐᑐᖅ ᐊᒻᒪᓗ ᐊᒥᖅᑲᕐᑕᐅᓕᕐᑐᓂ 
ᖁᕕᐊᓱᒍᑎᐅᓪᓗᓂ ᖃᒨᒃᑲᒃᑯᓐᓄᑦ ᐃᓚᒋᔭᐅᖃᑕᐅᔪᑦ 
ᐊᕐᓇᖏᑦ ᐊᒥᓕᕆᓕᖅᑎᓪᓗᒋᓪᓕ. ᐃᓖᑦᑐᖅ 
ᖁᕕᐊᓱᒻᒪᕆᓕᕐᐳᖅ. ᑐᒃᑐᑕᕆᓵᖅᑕᖓ ᓄᑖᒥᒃ 
ᐅᓂᒃᑲᐅᓯᒃᓴᖖᒍᖅᑎᑕᐅᖃᑕᐅᒻᒪᑦ ᐃᓚᓕᐅᑎᓂᐊᖅᑐᓂ 
ᐱᑐᖃᐅᓂᖅᓴᐅᓪᓗᑎᒃ ᐅᓂᒃᑲᐅᓯᐅᖃᑦᑕᖅᓯᒪᔪᓄᑦ 
ᐱᔾᔪᑎᖃᖅᑐᑕ ᑕᒪᐅᖖᒐᕈᑎᒋᓚᐅᖅᑕᑦᑎᓐᓄᑦ, 
ᐊᑐᓚᐅᖅᑕᕗᑦ ᑕᕝᕙᓂ ᐊᐅᓪᓛᖅᓯᒪᖃᑎᒌᒃᑎᓪᓗᑕ 
ᓂᕿᒋᔭᐅᓕᕐᓂᐊᕐᒪᑦ ᐃᓱᒪᕈᓘᔭᕈᑎᒃᓴᐅᓂᐊᕐᓗᓂ 
ᐃᓅᖃᑎᒌᖑᓕᕈᒫᖅᑐᓄᑦ, ᐃᑳᕆᐊᕈᑎᒃᓴᐅᓗᓂ 
ᑕᐃᔅᓱᒪᓂᑐᖃᕐᓂᓴᕐᓂᑦ ᓯᕗᓂᕆᓂᐊᖅᑕᑦᑎᓐᓄᑦ. 

